
Føreord 
Om lag 20 år etter utarbeiding av forvaltingsplanen er det på høg tid å evaluere forvaltinga av Vingen 
og å sjå korleis ei tilrettelagt publikumsomvising i Vingen har gått.  

Revisjonsarbeidet har òg vore eit sterkt ønskje frå det årlege forvaltingsmøtet, «Vingen-møtet», med 
Statsforvaltaren i Vestland, Universitetsmuseet i Bergen, Bremanger kommune, grunneigarar/brukarar, 
Statens Naturoppsyn, Riksantikvaren og Vestland fylkeskommune.  

Det er Vestland fylkeskommune ved Birgit Tansøy som har utarbeidd sjølve planen. Trond Lødøen ved 
Universitetsmuseet i Bergen har bidrege med tekst. «Vingen-møtet» har vore referansegruppe 
gjennom arbeidet og komme med konstruktive innspel. I tillegg har ei eiga intern arbeidsgruppe ved 
Kulturarvseksjonen beståande av Silje Foyn, Tore Slinning, Robert Storemark, Berit Høivik og Erlend 
Hofstad bidrege med nyttige innspel undervegs i arbeidet. Styringsgruppa har bestått av seksjonssjef 
for kulturarv David J. Sandved og fagleiar på arealplan Karoline Hareide Breivik. 

Vi har forsøkt å tilpasse planen til forvaltings- og skjøtselsarbeidet med praksis i dag, slik at han no er 
meir relevant for kulturminneforvaltinga, og ikkje minst for den tilrettelagde publikumsomvisinga av 
området. Fylkesutvalet vart orientert om revisjonsarbeidet den 15.10.2020, og planen vart vedteken i 
Hovudutval for kultur, idrett og inkludering den 24.03.2024. 

I «den gamle» forvaltingsplanen har vernet av kulturminnet – bergkunsten – hatt høgast prioritet, 
medan dei ulike brukarinteressene har kome i andre rekke. I den reviderte utgåva er framleis 
kulturminnet det viktigaste elementet. Vi meiner likevel at erfaringane vi har gjort oss med forvalting 
av Vingen helleristningsområde sidan 2001, har gitt oss eit kunnskapsgrunnlag som er viktig å ta med 
oss vidare. Vi håpar samarbeidspartane og kva for ansvar dei har knytt til forvaltinga står meir sentralt 
i denne reviderte utgåva av forvaltingsplan med handlingsdel for Vingen helleristningsområde. 

 

Per Morten Ekerhovd 

direktør for Kultur og folkehelse 

Førde 24.03.2024 

Samandrag

Forvaltingsplanen erstattar forvaltingsplanen frå 1996: Forvaltingsplan for Vingen, ved 
Universitetet i Bergen, og skjøtselsplanen frå 2002: Skjøtselsplan for Vingen 
Kulturminneområde, utarbeidd at Sogn og Fjordane fylkeskommune. Føresegner knytt til 
områdefredinga ligg fast. 

Vi har slått saman forvaltings- og skjøtselsplanen til eitt dokument – Ein forvaltingsplan med 
ein handlingsplan. Forvaltingsplanen er forsøkt gjort meir brukarvenleg. Planen tar for seg 
dei viktigaste oppgåvene som er knytt til forvaltinga av Vingen helleristningsområde;  
oppgåvefordelinga, dokumentasjonen, bevaring av bergflatene, vegetasjonsskjøtsel og 
formidlinga. I handlingsdelen ser vi på årlege oppgåver som er knytt til forvaltinga av Vingen 
og kva mål vi har i planperioden. 

Vi startar med å avgrense planområdet og skildrar landskapet og fredingsstatus i kapittel 1.  
I kapittel 2 utdjupar vi kva som er visjonen med planen og problemstillingane knytt til 
arbeidet. Vi er særskilt oppteken av at planen skal vere relevant for alle samarbeidspartane. 
Derfor tar vi for oss kvar og ein og ser på kva for ansvar dei enkelte har og kva for oppgåver 
dei gjer spesifikt i Vingen i kapittel 3.  

Kapittel 4 handlar om kulturminna i Vingen. Først og fremst gjeld dette sjølve bergkunsten og 
kvar han ligg innanfor området gjennom referansesystemet som ligg fast. I tillegg skildrar vi 
kjende nyare tids kulturminne mellom anna bygningane i Vingentunet og Vingebu.

I kapittel 5 utdjupar vi korleis bergkunsten i Vingen har blitt dokumentert i eit 
hundreårsperspektiv. Føremålet er å gje ein kort introduksjon på kva som har skjedd i Vingen 
når det gjeld ulike måtar å dokumentere og bevare bergkunsten slik at det er oversiktleg for 
alle som jobbar med Vingen. I kapittel 6 ser vi på målsettingar for vidare arbeid framover 
både når det gjeld dokumentasjon og bevaring. Kvar bergkunstlokalitet er skildra med 
forslag til tiltak. Det er òg peikt på korleis vi tenkjer oss forvaltinga av Vingentunet framover.

Kapittel 7 handlar spesifikt om vegetasjonsskjøtselen, både korleis vi har jobba i åra som har 
gått, og korleis vi ser føre oss å arbeide vidare i planperioden. 

Kapittel 8 handlar om korleis Vingen blir formidla. Det som er spesielt for Vingen i den 
samanhengen, er at all transport til Vingen skjer med båt, og at det er strenge reglar knytt til 
ferdsel. 

I handlingsdelen planperiode 2023-2033, som er eit eige dokument ved sidan av planen, ser 
vi på årlege oppgåver som er knytt til forvaltinga av Vingen og kva for mål vi har i arbeidet 
med Vingen i planperioden. 

1. Vingen helleristningsområde 
Vingen helleristningsområde i Bremanger kommune i Vestland fylke er eit av dei største og 
mest autentiske helleristningsområda i Norden og Europa med fleire lokalitetar og 
helleristningsfelt. Til no veit vi om ca. 2200 figurar fordelt på bergflater, store steinblokker og 
små steinar i området. Dei mange figurane kan daterast til siste del av eldre steinalder 
(seinmesolitikum), det vil seie til tidsrommet 6900-6200 før i dag. – Ein periode på vel 700 år 
(Lødøen 2013:7-34).  

   

 
Figur 1. Det mest klassiske motivet frå Vingen viser hjortefigurar på «Hardabakken sør» med Hornelen 
i bakgrunnen. Foto: Birgit Tansøy 

 
Avgrensing av området 
Forvaltings- og skjøtselsplanen dekkjer den delen av Vingen som er områdefreda (frå 2001) i 
medhald av kml § 19. Områdefredinga har Askeladden id 87369 og utgjer eigedomane 
Vingen gbnr 78/1-7 og Vingelven gbnr 77/1 i Bremanger kommune, Vestland fylke. Sjå figur 
nr 2. I tillegg dekkjer planen to lokalitetar, id 271626 og 271626, i Vingelven som ligg utanfor 
områdefredinga på gbnr 77/1 og 77/9. 

Figur 2. Det blå området viser avgrensinga til områdefredinga. Den grøne linja viser 
landskapsvernområdet, som både dekkjer det blåe området og vidare mot aust. Rune-R utanfor 
områdefredinga viser dei to bergkunstlokalitetane i Vingelven som og er omfatta av denne planen. 
Illustrasjon: Fylkesatlas. 

 

Helleristningsområdet omkransar Vingepollen, ein liten fjordarm inst i Frøysjøen. Vingen er 
veglaust, så all tilkomst til Vingen skjer med båt.  

Landskapet ikring er mektig. Stupbratte fjellsider ruvar høgt på begge sider av Vingepollen 
og terrenget på land består av bergknausar med små og store steinblokker.  

Bergarten er devonsk sandstein, og er del av Hornelen devonbasseng. Sandsteinen er ung i 
geologisk samanheng, ca 400 millionar år. Han vart danna då ei stor fjellkjede, som sto langs 
heile norskekysten, kollapsa. Fjellkjeden vart erodert vekk. Dette tok mange titals millionar år. 
Når ei fjellkjede eroderer så vert det danna sand. Sanden vert etter kvart pakka, og det kom 
meir sand over. Etter fleire millionar år har sanden blitt til stein – devonsk sandstein 
(Storemyr 2019).  

Dei fleste helleristningane ligg langs Vingenterassen på sørsida av den vesle fjordarmen, på 
bergknausar og på steinar og steinblokker mellom 8 og 20 meter over dagens havnivå. Eit 
fåtal figurar ligg lengre oppe i terrenget. I tillegg er det fleire kjende bergkunstflater på 
Vingeneset på nordsida av Vingepollen. Det finst dessutan to (den tredje gjekk tapt i ein 
lyngbrann i 1951) kjende lokalitetar i Vingelven, som ligg utanfor områdefredinga og 
landskapsvernområdet mot vest.  

 

Vingeneset

Vingen

Vingelven

Figur 3. Hornelen, Nord-Europas høgste sjøklippe ruvar i horisonten medan skyene opnar opp og 
kastar lysstrålar ned på fjorden og skipsleia. Foto: Birgit Tansøy. 

 

Frå helleristningsfeltet ser ein bort til Hornelen i vest, Nord-Europas høgste sjøklippe som 
ruver 860 meter over havet. Det knyt seg mange segn og tradisjonar til Hornelen. Det 
karakteristiske fjellet er òg omtalt i fleire av kongesagaene. Mellom anna i samband med St. 
Olav sin kamp mot trollskap og overtru, eller Olav Tryggvason sine klatreturar opp langs den 
stupbratte austsida. I følgje lokal tru var Hornelen samlingsstad for trollpakk, og på 
jonsoknatta samla heksene frå Vestlandet seg for å halde gilde der. 

Utsynet frå Vingen i dag er omlag det same fjord- og fjellandskapet som for 7000 år sidan. 
Men havet sto 6-7 meter høgare i dette området i siste del av eldre steinalder då bergkunsten 
i Vingen vart laga. Den indre skipsleia har gått og går framleis inn og ut Frøysjøen, forbi 
Hornelen og gjennom Skatestraumen.  

Figur 4. Frå «Urane» ser vi vestover mot Frøysjøen. Steinalderlandskapet kan enno lesast i dette vakre 
og storstilte landskapet utan for mykje moderne forstyrringar. Helleristningane finst på, og gøymt 
mellom og under steinblokkene.  Foto: Birgit Tansøy. 

 

Fredingsstatus 
Vingen helleristingsområde er freda etter lov om kulturminner og etter lov om naturvern.  

 

Kulturminnelova :  

Helleristningane i Vingen, med sikringssone på fem meter, er automatisk freda kulturminne, 
jf. lov om kulturminne §§ 4 og 6. Det er forbod mot inngrep i automatisk freda kulturminne, 
jf. § 3. 

Vingen helleristningsområde er i tillegg vedtaksfreda i medhald av lov om kulturminne (kml) 
§ 19. Arealet dekkjer eit avgrensa område frå sjøen og oppover fjellsidene i Vingepollen (vist 
som blått område på figur 2) på ca. 1970 daa. Det er knytt eigne føresegner til 
områdefredinga (sjå vedlegg). 

 

Naturmangfaldslova:  

Vingen landskapsvernområde i medhald av Lov om naturvern av 19. mai 1970 dekkjer 
arealet under områdefredinga og eit større areal vidare austover (grøn innramming på figur 
2). Storleiken på landskapsvernområdet er ca 5000 daa. Det er eigne føresegner knytt til 
landskapsvernområdet. Forvaltingsplan med føresegner - Vingen landskapsvernområde. 

 

Landskapet ikring Vingen 
Det er fram til i dag få moderne endringar i landskapet som er synlege frå Vingen. Større 
utbyggingsprosjekt som er på gang kan endre dette biletet i framtida. Frå Vingeneset kan vi 
til dømes sjå tre høge vindturbinar som reiser seg på Marafjellet. I tillegg er den devonske 
sandsteinen ein svært attraktiv eksportvare til Europa. Han blir brukt til pukk, i asfalt og til 
fleire andre føremål. Nyleg er detaljreguleringsplan for steinbrot på Aksla med ny 
utskipingshamn ved Inste Bårdvikneset, godkjend av Kommunal- og distriktsdepartementet. 
Dette anlegget kjem i tillegg til det allereie etablerte steinbrotet på Marafjellet.  

Mesteparten av vassføringa til Store-elva inst i Vingen, vart del av eit omfattande kraftverk på 
byringa av 1900-talet, eigd av Svelgen kraft i dag. I samband med fornying av konsesjon, har 
vi spelt inn at (forvaltinga i Statsforvaltaren og Vestland fylkeskommune) vassføringa i elva 
vert tilbakeført.  

 

 
Figur 5. Når det har vore kraftig nedbør i fleire dagar viser elvane, seg fram i Vingen. Vatnet som gir 
Vingefossen tilsig, kjem frå den nordvestlege delen av Vingevatnet. Men Vingevatnet har vore regulert 

https://www.statsforvalteren.no/contentassets/11fbedd445ea446481075b5e43dd6d7e/vingen-lvo-komplett-godkjend-forvaltningsplan-desember-2021.pdf

sidan 1967 og stenger utlaupet til Vingefossen med demning. Derfor sildrar det knapt vatn i elva 
gjennom sommarsesongen i dag. Foto: Birgit Tansøy 

 
Riksantikvaren har nyleg vedteke 
kulturhistoriske landskap av nasjonal 
interesse (KULA-område) i den nordlege 
delen av Vestland fylke. Eitt av desse KULA-
områda omfattar Midtre Bremanger. 
Seglingslei gjennom mytisk landskap som 
tar med seg eit større landskapsområde 
kring Vingen: Skatestraumen, Rugsund og 
Vingen.  

Riksantikvaren rår til at i samband med 
planlegging og forvalting av landskapet, bør 
omsynet til dei kulturhistoriske verdiane i 
vektleggast ved alle nye tiltak. Store 
landskapsinngripande tiltak som til dømes 
nye vindkraftanlegg, masseuttak og område 
til akvakultur bør unngåast.  

Miljødirektoratet har elles foreslått å utgreie 
Hornelen som mogeleg ny nasjonalpark 
eller landskapsvernområde. Dette er eit 
pågåande arbeid og er i skrivande stund 
ikkje avklart. 

 

 
  

Figur 6. Viser avgrensinga av KULA-området for 
Midtre Bremanger. Raud prikk er Vingen. 

2. Målsetting og visjon 
 

 

 

 

 

 

 

 

 

 

 

 

 

 

 

Målsettingane krev eit samspel mellom forvalting av natur- og kulturminneverdiane og den 
lokale, regionale  og nasjonale verdiskapinga. Alle mål og tiltak skal vere på natur- og 
kulturmiljøet sine premissar. Forvaltings- og skjøtselsplanen skal vere ein reiskap for å 
koordinere ansvar, innsats og samarbeid mellom aktørane.  

Dokumentasjons-, skjøtsels- og formidlingsarbeidet av Vingen helleristningsområde går 
hand i hand. Innsatsen vi gjer i Vingen på dette feltet skal vere i tråd med nyare forsking, 
kunnskap og erfaringar vi har erverva oss. Samstundes skal planen gje ei oversikt over kva 
for arbeid som er gjort i Vingen av dokumentasjons- og bevaringstiltak, og kva som er målet 
vidare i planperioden.  

Handlingsplanen skal synleggjere kortsiktige og langsiktige mål i ein tiårsperiode, fram til 
2033, og skal reviderast når planperioden går ut.  

Forvaltings- og skjøtselsplanen skal spele på lag med forvaltingsplanen til 
landskapsvernområdet i Vingen.  

Der føresegnene innanfor områdefredinga er strengare enn føresegnene knytt til 
landskapsvernområdet, går føresegnene til områdefredinga framfor føresegnene knytt til 
landskapsvernområdet  

Føresegnene til områdefredinga ligg vedlagt denne planen.  

• Vingen helleristningsområde med tilhøyrande verdiar og landskap skal 
ivaretakast som eit kulturminneområde av nasjonal og internasjonal verdi 
for samtid og ettertid. 

• Folk lokalt, regionalt, nasjonalt og internasjonalt skal få høve til å bli kjend 
med Vingen helleristningsområde.

• Publikum skal få auka kunnskap og forståing av kvifor Vingen 
helleristningsområde og omgjevnadane rundt er viktig å ta vare på.

• Rollene dei ulike aktørane har og kva for oppgåver som er knytt til 
forvaltinga av Vingen, skal vere tydelege. 

Visjon:  Berekraftig forvalting

Planen skal vidare vere i tråd med dei nasjonale måla for kulturminne og kulturmiljø der 
engasjement, berekraft og mangfald er viktige nøkkelord (Meld. St. 16 2019-2020). 

Fundamentet for planen er FN sine berekraftsmål. I denne planen har vi særskilt fokus på 
berekraftsmål 3, 4, 8, 9, 10, 11, 13, 15 og 17.  

I handlingsplanen er det vist kva for berekraftsmål som er aktuelle for dei ulike tiltaka i 
planperioden.  

3. Roller, ansvar og særskilde bruksrettar 
Forvalting av Vingen er eit samarbeid med fleire offentlege organ og andre private 
aktørar/næringsdrivande. Samarbeidet er i tråd med FN sitt berekraftsmål 17 – samarbeid 
for å nå måla og dei nasjonale måla i Meld. St. 16 (2019-2020) om engasjement.  

Samarbeidspartane er: Vestland fylkeskommune (VLFK), Universitetsmuseet i Bergen, 
Statsforvaltaren i Vestland, Bremanger kommune, beitehaldar, Statens naturoppsyn (SNO), 
Riksantikvaren, grunneigarar, festarar og andre med ulike brukarinteresser.  

«Vingen-møtet» vart fast etablert i 2004, i tråd med forvaltingsplanen frå 1996. Det er eit årleg 
møte der kulturminneforvaltinga, og brukarane møtast for å ta opp ulike problemstillingar 
knytt til forvalting, skjøtsel og bruk av området på kort og lang sikt. Møtet fungerer som ein 
viktig informasjonskanal i samarbeidet, og har lege fast alle desse åra. 

I tillegg er det samarbeid med Skjærgårdstjenesten ved Fjordane friluftsråd, Kystvakten og 
politiet ved behov. I planperioden kan det verte aktuelt å bruke lokallag i samband med 
praktisk gjennomføring av skjøtselsarbeid og oppsyn.  

Når det gjeld arbeidsfordelinga knytt til skjøtselsoppgåver har vi i stor grad valt å halde oss 
til ansvarsfordelinga som vart bestemt i skjøtselsplanen frå 2002 (Wriggelsworth 2002:56):  

Nedanfor er ei oversikt over kven samarbeidspartane i Vingen helleristningsområde er i dag, 
kva for ansvar og oppgåver kvar enkelt har spesifikt knytt til Vingen. Oppgåvene som skal 
gjerast kvart år skal fastsettast på det årlege forvaltingsmøtet/Vingen-møtet og vere i tråd 
med tiltaksplanen og handlingsplanen i planperioden.  

 

Figur 7. Det er mange som samarbeider om forvaltinga i Vingen. Her frå vegetasjonsskjøtselen i 2017. 
Foto: Birgit Tansøy 

Vestland fylkeskommune (VLFK)  
Ansvar:  

• Er regional kulturmiljømynde. 
• Gir fråsegn til planar og tiltak som vedkjem kulturminne-, kulturmiljø og 

kulturlandskap. 
• Har mynde etter kml § 8, første, andre og fjerde ledd til å nekte/tillate inngrep i 

automatisk freda kulturminne. 
• Har mynde etter kulturminnelova § 6 og § 8 og § 9 andre ledd første og tredje 

punktum. Fylkeskommunen kan søke etter, registrere, vedlikehalde mv. automatisk 
freda kulturminne etter kulturminnelova § 11 første ledd bokstav a.  

• Har mynde til å avgjere om det skal gjennomførast tiltak som nemnd 
i kulturminnelova § 11 første ledd bokstav b. 

• Har dispensasjonsmynde etter kulturminnelova § 19 tredje ledd.  
• Handsamar søknader knytt til forskriftsfreda bygg, etter 22a, jf. 15a.  

Oppgåver:  

• Har forvaltaransvar for områdefredinga av Vingen helleristningsområde. 
Forvaltaransvaret gjeld både automatisk freda kulturminne og nyare tids kulturminne.  

• Handsamar dispensasjonssøknader, jf. lov om § 19, knytt til besøk/tiltak i Vingen i 
tråd med føresegnene til områdefredinga og lov om kulturminne.  

• Handsamar søknader knytt til Vingebu som er forskriftsfreda, etter 22a, jf. 15a. 
• Koordinerer samarbeidet mellom dei ulike offentlege styresmaktene, grunneigarar og 

andre aktørar i Vingen.  
• Kallar inn og skriv referat frå det årlege Vingen-møtet.  
• Utarbeider og gir Bremanger rammeløyve (treårige) til å administrere og gjennomføre 

guidinga i Vingen.  
• Oppdaterer Askeladden. 
• Koordinerer den årlege vegetasjonsskjøtselen i tråd med Vingen-møtet og 

forvaltingsplanen for Vingen. Har generelt ansvar for vegetasjonsskjøtsel og for å 
halde veitene på Vingenterassen opne.   

• Lagar avtalar med beitehaldar og beiterettshavar om beiting i Vingen og på 
Vingeneset. Forskotterar utbetalingar til beitehald og ber om utbetaling av refusjon 
frå samarbeidspartane (Bremanger kommune, Statsforvaltaren i Vestland og 
Universitetsmuseet i Bergen) 

• Tingar SNO til å gjennomføre vegetasjonsskjøtsel gjennom bestillingsdialogen. 
• Søkjer statleg tilskot til skjøtselstiltak i Vingen ved behov. 

  

https://lovdata.no/lov/1978-06-09-50/%C2%A76
https://lovdata.no/lov/1978-06-09-50/%C2%A78
https://lovdata.no/lov/1978-06-09-50/%C2%A79
https://lovdata.no/lov/1978-06-09-50/%C2%A711
https://lovdata.no/lov/1978-06-09-50/%C2%A711

Statsforvaltaren i Vestland 
Ansvar: 

• Er statens representant i fylket og har ansvar for å følgje opp vedtak, mål og 
retningsliner frå Stortinget og regjeringa.  

• Er viktig bindeledd mellom kommunane og sentrale styresmakter.  
• Utfører ulike forvaltingsoppgåver på vegne av departementa m.m. 

 

Oppgåver: 

• Har forvaltaransvar for Vingen landskapsvernområde, og eig Vingebu.  
• Har ansvar for vedlikehald av Vingebu, men etter avtale er det UIB som står for den 

praktiske gjennomføringa. 
• Deltek i Vingen-møtet og den årlege vegetasjonsskjøtselen.  
• Søker årlege midlar gjennom kap. 1420 post 31 til ulike skjøtselstiltak i Vingen 

landskapsvernområde. 

 

Universitetsmuseet i Bergen ved Universitetet i Bergen  
Ansvar: 

• Forskar, samlar og formidlar.  
• Har mynde etter kml § 11 første ledd bokstav a til å søke etter, vedlikehalde, 

restaurere, bygge opp igjen mv. Automatisk freda kulturminne på land (unntak 
mellomalderkulturminne).  

• Har mynde etter kml § 11 b til å granske, ved utgraving eller på anna måte, 
automatisk freda kulturminne på land (med unntak av mellomalderkulturminne). 

• Har mynde etter § 13 første ledd andre punktum til å grave fram, flytte, granske og ta 
opp lause kulturminne på land, jf. § 12 a-c. 

Oppgåver:  

• Ansvaret for forsking knytt til Vingen.  
• Ansvaret med å kartlegge, bevare, dokumentere og formidle bergkunsten i Vingen. 
• Ansvaret for bevaring av bergflatene og til ei viss grad vegetasjonskjøtsel av 

bergflatene. 
• Organisere lyngbrenning på Vingeneset etter løyve frå fylkeskommunen. Held kontakt 

med Lyngheisenteret i den samanhengen. 
• Deltek aktivt i Vingen-møtet. 
• Bidreg med faglege råd når det gjeld undervisningsmateriell i samband med 

kommunen si opplæring av guiding og i samband med skulebesøk. 
• Finansierer infrastruktur i Vingen (båtplass og leige av naustbod i Rugsund, tilsyn av 

båt, fornying av utstyr i Vingebu til dømes aggregat, energiforsyning solcelle osv). 
• Eig båt som er stasjonert i Rugsund som forvaltinga kan bruke i samband med 

skjøtselsarbeidet.  
• Søker årleg statlege midlar til bevarings-, forskings-, skjøtsels- og formidlingsarbeid.  

• Rapporterer årleg på arbeid i Vingen.  
• Bidreg med midlar til beiteoppsynsordning. 
• Administrerer enkelte eigedomsoppgåver på vegne av EIA (sjå under) 

 

Bremanger kommune 
Ansvar: 

• Er planmynde og vertskommune.  
• Har ansvar for å søke om løyve til formidling og guiding av eit avgrensa 

publikumsområde/museumsområde i Vingen.  

Oppgåver: 

• Skal ivareta Vingen helleristningsområde gjennom kommunal planlegging. 
• Administrerer publikumsomvisinga i Vingen etter rammeløyve frå VLFK.  
• Har ansvar for opplæring av guidane.  
• Kommunen eig kaia i Vingen.  
• Har, i lag med Skyss, ansvar for at kaiareal og kai er i forsvarleg stand. 
• Deltek aktivt i det årlege Vingen-møtet 

 

Riksantikvaren 
Ansvar: 

• Direktorat og kulturminnemynde 
• Utvikle nasjonale retningsliner og rettleiarar.  
• Overtar motsegnsmynde i plansaker der fylkeskommunen ikkje følgjer den 

administrative tilrådinga si.  
• Ansvarleg for årleg løyvingar til fylkeskommunen og Universitetsmuseet i Bergen i 

samband med statlege løyvingar. 
• Klageinnstans, jf. kulturminnelova.   

Oppgåver: 

• Rådgjeving knytt til Vingen. 
• Meklarrolle dersom fylkeskommunen og Universitetsmuseet i Bergen er usamde om 

tiltak i Vingen. 
• Utarbeide skriftleg avtale om besøk for festarane i lag med fylkeskommunen. 
• Mottar årleg rapport om arbeid i Vingen frå Universitetsmuseet i Bergen og 

fylkeskommunen i samband med statlege løyvingar. 
• Deltar i Vingenmøtet ved behov. 

Miljødirektoratet 
Ansvar: 

• Utviklar og følgjer opp regelverk. 
• Gir råd til Klima- og miljødepartementet. 
• Gjennomfører samfunnsøkonomiske analyser, overvaker, kartlegg artar, gjennomfører oppsyn 

og tilsyn. 
• Regulerer nasjonalparkar og naturreservat. 
• Finansierer marin forsøpling. 

 

Oppgåver: 

• Statens naturoppsyn er det operative feltorganet til miljøforvaltinga.  
• Er nemnt i verneføreskrifta til Vingen landskapsvernområde.  

 

Statens naturoppsyn (SNO) 
Ansvar: 

• Er det operative feltorganet til miljøforvaltinga og er ei avdeling i Miljødirektoratet. Dei 
held mellom anna oppsyn med naturmangfaldsloven og kulturminneloven. 

Oppgåver: 

• Er aktiv med i forvaltinga av Vingen med oppsyn, praktisk arbeid med 
vegetasjonsskjøtsel og kjem med faglege råd om vegetasjonsskjøtselen. Kallar 
fylkeskommunen inn til møte gjennom bestillingsdialogen.  

• Deltek aktivt i Vingen-møtet. 
• SNO har eigen båt og i samband med vegetasjonskjøtselen har dei òg bidrege med 

skyss til Vingen.  
• Sender ut årleg rapport på arbeidet dei gjer i Vingen.  
• Held oppsyn i Vingen når dei går forbi med båt. 

 

 
Beitehaldar  
Ansvar: 

• Eigar av sauene som beitar i Vingen og på Vingeneset. 

Oppgåver: 

• Beitehaldar, beiterettshavar og fylkeskommunen skal utarbeide avtale om beiting i 
Vingen og på Vingeneset.  

• Utarbeide årleg rapport om beitinga.  
• Delta aktivt i Vingen-møtet. 

 



23 
 

 

Eiendomsavdelingen (EIA) ved UIB 
Ansvar: 

• Grunneigar  gbnr 78/3, 5, 7 og 8 i Vingen. 
• Har ansvar for forvalting, drift, vedlikehald og utvikling av UIB sine bygg, tekniske 

anlegg og uteareal. 

Oppgåver: 

• Universitetet er den største grunneigaren innanfor områdefredinga i Vingen og eig 
bygningane (utanom ei festehytte) i gardstunet i Vingen. 

• Har ansvar for vedlikehald av bygningar dei eig i Vingen. 
• Deltek i Vingenmøtet ved behov. 

 

Grunneigarar utanom UIB 
Ansvar: 

• Grunneigar i Vingen: Kristin Farestveit (77/1) og Svelgen kraft AS (gbnr 78/1) 
• På Vingeneset: Tor David Hanson (gbnr 78/4) 
• Lokalitetane i Vingelven (ligg utanfor områdefredinga): Kristin Farestveit (76/1 og 9).  
• Garden Vingelven har eigen beiterett i Vingen. 

Oppgåver: 

• Motta innkalling til og referat frå det årlege Vingen-møtet. 
• For garden Vingevlven; motta avtale om bruk av beiterett i samband med beiting i 

Vingen. 
 

Festarar på to bygningar i Vingentunet (ei hytte og eit naust) 
Ansvar: 

• Festeavtalen gjeld mellom UIB og etterkomarane av Torbjørn Vingen. Kontaktperson 
for etterkomarane er Magnar Tore Vingen. 

Oppgåver: 

• Festeavtalen gjeld fram til 2028.  
• Riksantikvaren og fylkeskommunen skal lage ein skriftleg avtale om besøk i Vingen 

for etterkomarane av Torbjørn Vingen i god tid (innan 2026) før festeavtalen går ut.  
• Mottar referat etter Vingenmøtet.  

Yrkesfiskarar i Vingepollen 
Ansvar: 

• Jf. føresegn knytt til Brukarinteressene i områdefredinga til Vingen om Fiske. 

Oppgåver: 

• Manntalførte fiskarar kan nytte låssetjingsplassane på land og utsiktsplassen i 
Vingehola som før. 

• Fiskereiskap som ikkje er i bruk, skal takast vekk frå området.  
 

Hjortejakt 
Ansvar: 

• Det er to vald i fjella ovafor Vingen som driv hjortejakt; SFE (kontaktperson Alf Håøy) 
og garden Vingelven (ved grunneigar Kristin Farestveit).  

Oppgåver: 

• Det skal utarbeidast avtale mellom beitehaldar og valda for å hindre konflikt knytt til 
beitinga. Særskilt skal det avklarast bruk av laushund under jakt.  
 

Politiet 
Ansvar: 

• Vest politidistrikt 

Oppgåver: 

• Å etterforske brot på kulturminnelova, dvs. brot på ferdsleforbodet og skadeverk.   

 

Kystvakten 
Ansvar: 

• Er underlagt Sjøforsvaret og dermed ein del av det militære forsvaret i Noreg. 
• Kystvakta held mellom anna oppsyn innanfor miljøfeltet. 

Oppgåver: 

• Held oppsyn i Vingen når dei går forbi med båt. 

Skjergardstjenesten ved Fjordane friluftsråd 
Ansvar: 

• Skjærgårdstjenesten er eit spleiselag mellom staten ved Miljødirektoratet, Vestland 
fylkeskommune og medlemskommunane Solund, Bremanger, Askvoll, Kinn, Stad og 
Stryn. 

• Skal drive med renovasjon, vedlikehald og skjøtsel av friluftsområde langs kysten. Tar 
på seg transportoppdrag for både offentlege og private. 

Oppgåver: 

• Har ingen forpliktande avtale om skjøtsel i Vingen, men har tilbydd seg båttransport 
til sauehaldet.  

• Hentar etter avtale oppsamla boss.  
• Utfører strandrydding ved behov. 

 

Skyss, VLFK 
Ansvar: 

• Er det samla kompetanseorganet for kollektivtrafikk og mobilitet i Vestland fylke. 
• Har ansvar for det offentlege tilbodet av buss, bybane, båt og ferje i Vestland fylke. 
• Har ansvar for kollektivtransporten i lag med operatørselskap dei har kontrakt med. 

Oppgåver:  

• Legg inn krav om rutestogg i Vingen for Kystvegekspressen på fredagar gjennom 
sommarsesongen.  

• Bremanger kommune og Transportplanseksjonen i VLFK lagar avtale om 
sesongbasert rutestogg. 

• Har i lag med kaieigar ansvar for at kai og kaiareal er i forsvarleg stand.  
• Skal sjå til at operatør gjennomfører og kostar vedlikehald av fendrar og pullertar til 

kaia. 

4. Kulturminna 
Referansesystemet  
Kvart enkelt helleristningsområde i Vingen er skildra ut frå eit eige referansesystem. Kvar 
lokalitet har eige namn, gjerne med utgangspunkt i stadnamnet lokalt. Innanfor kvar lokalitet 
er det forskjellege felt med ulike helleristningsfigurar (sjå figur 8 og 9). Dei fleste felt har 
innbyrdes nummerering av figurane. På denne måten er det enklare å få oversikt og finne 
figurane att. Det er òg enklare å få oversikt over dei helleristningane vi ikkje har klart å finne 
igjen. Alle felta er inngåande omtalt i: Vingen. Et naturens kolossalmuseum for helleristninger 
av Lødøen og Mandt (2012:167-438). I tillegg er felta skildra i Askeladden (Riksantikvaren sin 
nasjonale kulturminnedatabase) med same referansesystem. Det same systemet er brukt i 
samband framstillinga i www.virituellevingen.no 

Oversikta under er henta frå Lødøen og Mandt (2012) si kartlegging og med lokalitets id frå 
Askeladden. Tal felt og figurar skildrar det vi har oversikt over totalt fram til 2012 då boka 
kom ut. Helleristningane vi ikkje har funne att, er òg med i talmaterialet.  

I samband med tiltak/skjøtsel, prioriterer vi lokalitetar som ligg i kulturminneløypa, og skil 
derfor mellom dei i oversikta under. Kulturminne-/publikumsløypa er turen guidane går med 
besøkande i Vingen.  

Bergkunstlokalitetar som ligg i samband med kulturminneløypa: 
Lokalitet  
Askeladden id 

Tal felt Tal figurar 

Brattbakken  
id 145532 

3 122 

Hardbakken Sør 
Id 136452 

1 78 

Hardbakken Nord 
Id 136452 

1 133 

Storårkeren 
Id 137171 

11 32 

Teigen  
Id 145528 

23 156 

Ved Vatnet 
Id 1373330 

32 111 

Leitet id 145525 9 42 
 

Lokalitetane Hardbakken Sør, Hardbakken Nord, Leitet, Storåkeren, Teigen og Ved Vatnet, er 
med i kulturminneløypa/guida turen. Når det er tid til det, har kommunen fått løyve til å vise 
Vehammaren, Brattbakken og Kålrabisteinen (som ligg innanfor lokalitet Bakkane) i tillegg. 

Bergkunstlokalitetar som ligg utanfor publikumsløypa: 
Lokalitet 

Askeladden id 
Tal felt Tal figurar 

Bakkane  
Id 145557 

42 171 

Bak Vehammaren id 117465 32 197 
Elva 1 85 
Hola 2 5 
Lyngrabben 9 42 
Nedste Lægda 3 123 
Urane   id 146534 78 174 
Vehammaren id 134673 5 187 
Vindbakken id 145556 36 96 
Vingeneset  
id 14672 

18 96 

Hennøya B7900 1 1 
Vingelven id 271626 2 33 (frå felt 1) 

 
Lokalitetane Nedste Lægda (på Legda er det heilt nyleg oppdaga fleire felt), Elva og Hola har 
ikkje fått eige lokalitets id, og har derfor felles id 87369 for heile det vedtektsfreda 
helleristningsområdet. Steinblokka med figurmotiv funne på Hennøya ligg i 
museumssamlinga og har derfor B-nr.  

 

Figur 8. Skisse over namn og plassering av helleristningslokalitet slik referansesystemet (Lødøen og 
Mandt 2012) på Vingenterrassen er bygd opp. Hardbakken blir igjen delt inn i Hardbakken Nord og 
Hardbakken Sør. 

Figur 9. Namn og plassering av lokalitet slik referansesystemet (Lødøen og Mandt 2012) er bygd opp 
utanom Vingenterassen.  

 

Bergkunstområda og karakteren til bergkunsten 
Bergkunstområda er omfattande med store forskjellar mellom dei enkelte lokalitetane. Dette 
gjeld både karakteren, utbreiinga og kvar dei ligg i terrenget. Eit døme er det langstrakte 
berget på Vingenterassen Hardbakken, i kontrast til mylderet av små og store steinar med og 
utan bergkunst innanfor lokalitetane Vindbakken, Bakkane og Urane.  

 

 
Figur 10. Lokalitet «Vehammaren» i kveldslys. Foto: Birgit Tansøy 

 
Helleristningane er produsert gjennom prikkhogging. Det vil seie at alle linjene i figurane – 
enkle eller komplekse linjer – er bygd opp av tusenvis av hoggmerke. Desse har blitt danna 
ved å slå med ein treklubbe på ein hard stein (dor/meisel) mot berget.  

Det er òg utført eksperiment (utanfor Vingen) som ser ut til å bekrefte at dei ofte tynne 
linjene i figurane er hogge gjennom indirekte teknikk.  

Dei mest vanlege figurane er hjort, menneskefigurar og det som truleg er dyrehovudstavar. 
Samla er det svært avgrensa figurkategoriar, som tyder på at ein ikkje hogg kva som helst 
inn i bergflatene. Kanskje var det strengt regulert innanfor samfunnet kva som var akseptert 
å avbilde? I tillegg finst det ei rekke figurar som det er vanskeleg å forstå kva er.  

Hjortedyra har ein svært variert kroppsdekor, nokre har karakter av skjelettdyr, andre er enten 
berre konturhogge eller motsett at kroppen er heilt utfylt av linjer hoggemerke. Det finst 
mange likskapar, men også store forskjellar mellom figurane. Nokre av figurane har ei så 
slåande lik form og karakter, at det er naturleg å forstå disse som laga av same individ. Eit 
anna trekk er at dei store panelane som Vehammaren, Hardbakken, Brattebakken eller Elva 
har kvar sin eigen innbyrdes stil når det gjeld særleg dyrefigurane. Mange av figurane på dei 
enkelte felta ser ofte ut til å være del av samhandlingar som det er naturlig å sjå på som eit 
forhistorisk biletspråk.  

 

 

Figur 11. Menneskefigur frå lokalitet «Leitet» frå 2016. Foto: Birgit Tansøy 

 
 

Andre viktige førhistoriske kulturminne  
Utanom helleristningane, er det gjort funn av gjenstandsmateriale, kulturlag og tufter frå 
førhistoria i Vingen. Funna har komme fram i samband med oppreinsking av eldre 
dreneringsgrøfter, i samband med fjerning av torv på bergflatene og i samband med fleire 
mindre arkeologiske undersøkingar i marka i tida frå 1970-tallet og særleg gjennom 1990-, 
og 2000-talet. Funna er særskilt interessante fordi dei er med å kaste lys over kva for 
tidsperiode helleristningane vart hogge. Det arkeologiske materialet er i stor grad, 

avsettingar etter dei som produserte bergkunsten. Dette er svært viktige kjeldemateriale for å 
komme nærare ei forståing av kva bergkunsten er, og ikkje minst dateringa av kultuspora. 
Fleire av undersøkingane, har bidratt til å først indikere og seinare, samen med andre 
undersøkingar som pollenanalyser, bekrefte at bergkunsten har blitt produsert i slutten av 
seinmesolitikum (t.d. Lødøen 1999, 2013; Hjelle og Lødøen 2017).  Av faste førhistoriske 
kulturminne er det funne ni små tufter oppe på Vingenterrassen (Lødøen og Mandt 2012:42). 
Tuftene ligg omlag midt mellom Storråkeren og Vingentunet, og syner seg som små 
forseinkingar i terrenget.   

Ein av gjenstandane som vart funne i grunnen ved Bakkesteinen, er ein tilhogge gjenstand på 
10 cm av diabas; som er spiss i eine enden. Hoggemerka i figurane på Bakkesteinen, passar 
med storleiken på hoggespissen til denne reiskapen. Diabassteinen/gjenstanden er seinare 
geologisk analysert og vi veit no at råstoffet kjem frå det kjende, store diabasbrotet på 
Stakaldeneset i Eikefjord i Kinn kommune (Lødøen og Mandt 2012:99-100). Dette steinbrotet 
var i drift gjennom det meste av eldre steinalder, og forsynte store delar av Vestlandet med 
råstoff til steinøkser (Olsen og Alsaker 1984). Stakaldeneset ligg ikkje veldig langt frå eit 
anna stort helleristningsfelt, Ausevik i Kinn kommune. 

 

Nyare tids kulturminne 
Gardstunet 
Det har vore fast busetting i Vingen frå 1640-åra og fram til 1936. Det står att både husmurar, 
dyrkingsterrassar, steingardar, rydningsrøyser, vorrar og gamle veiter etter busettinga inst i 
Vingepollen. Det andre tunet i Vingen, Vingelven, som ligg utanfor områdefredinga, vart 
truleg busett 100 år seinare. Kulturminna frå nyare tid i Vingen gir eit godt innblikk i livet til eit 
vestnorsk fiskarbondeliv i ein 300 års periode. Stadnamn som «Kålrabisteinen» er døme på 
maksimal utnyttingsgrad i eit karrig landskap. På denne store steinblokka dyrka dei nettopp 
kålrabi. Steinen er særleg kjend fordi det under torvlaget skjulte seg flotte bergbilete av både 
menneske og hjortedyr.  

Vingehola var rekna som ein framifrå god lokal fiskeplass. Det var elles vanleg å vere med på 
sildefisket og vinterfisket. Det var naturlegvis fisket som var sjølve bærebjelken i økonomien 
til fiskarbonden, og som ga moglegheiter for å skaffe seg kontantar.  

Kring 1890 vart det laga ei skisse av tunet inst i Vingen som viser kva for funksjon dei ulike 
bygningane hadde. I dag ser vi stort sett berre tørrmurane att etter tunet, utanom tre 
bygningar som framleis står; to naust og ei stove (stova til Peder Vingen). På Vingeneset er 
det òg tørrmurar att etter nyare tids bygningar. Eigartilhøva til Vingentunet er nærare skildra 
av Lødøen og Mandt (2012:135-142). 

På særleg Storåkeren, Teigen, Bakkane, Vindbakken og i Urane finst ei rekke steinblokker der 
det i historisk tid er plassert rydningsstein. I desse områda kan det vere viktige arkeologiske 
kjelder i form av gjenstandar, avslag og reiskapar skjult blant rydningsstein. 

Per i dag manglar vi ei total oversikt over alle nyare tids kulturlandskapselement som murar, 
tufter, åkerterrassar og veiter som er knytt til den historiske gardsdrifta innanfor 
områdefredinga.    

Figur 12. Typisk døme på steinblokk med rydningsstein i Vingen. Foto: Birgit Tansøy 

 

 

Figur 13. Av bygningar som står att i gardstunet er den raude stova og naustet med naturstein. Ei 
nyare hytte er sett opp på eldre murar og UIB har forsøkt å bygge opp nytt naust på eldre murar. Biletet 
er frå 2020, før nytt midlertidig tak vart lagt på den raude stova. Foto: Birgit Tansøy 

Figure 14. Illustrasjonen viser kvar gardstunet og Vingebu ligg i Vingen. 

 

Vingebu  
Vakthytta på gbnr 78/8 i Vingen, “Vingebu” id. 213033, vart oppført av Fylkesmannen i Sogn 
og Fjordane i 1991, og forskriftsfreda i 2015. Føremålet med bygget var at det skulle fungere 
som vaktbu og toalett for tilsynet. Eldre fotografi viser at Vingebu vart bygd oppå tufter frå 
eit naust.  

 
Figur 15. Vingebu sklir godt inn i landskapet. Foto: Birgit Tansøy 

Nyare anlegg 
På 1970-talet vart det på festa tomt oppført ein fritidsbustad på eine stovemuren til 
Vingentunet av Torbjørn Vingen. I dag er det etterkomarane etter Torbjørn Vingen som 
disponerer hytta etter avtale fram til 2028.  

I 1993 starta Eiendomsavdelingen ved Universitetet i Bergen ombygging av det austlegaste 
naustet til feltstasjon. Det vart lagt ned mykje innsats for å innreie naustet med soveplass og 
toalett, men dessverre vart ikkje bygninga ferdig. Det viste seg at det ikkje var godt nok 
inneklima i naustet til at det var tilrådeleg å overnatte der. Muligheitsstudien som 
eigedomsavdelinga ved UIB gjennomførte i 2020, har sett på løysingar for å kunne ta 
bygninga i bruk (Reiulf Ramstad Arkitekter 2020).  Per i dag er det ingen konkrete planar om 
utbetringar etter ombygginga. Tilsette ved Universitetsmuseet i Bergen brukar Vingebu som 
feltstasjon i samband med arbeidet sitt i Vingen.  

 
I 1992 vart det bygd ny kai i Vingen ved Avløysingsskjæret. Kaia er seinare gjort noko mindre.  

Det står elles ei tretrapp like aust for Vehammaren, og det er etablert ein oppsamlingskum 
for vatn til Vingebu like inntil bergveggen ved denne trappa. I tillegg står det eit jerngelender 
ved Vehammaren heilt i vest. 

5. Dokumentasjon og bevaringstiltak - historikk 
 

Korleis bergkunsten i Vingen vart oppdaga 
Helleristningane i Vingen vart første gong omtalt skriftleg i tidsskriftet Oldtiden frå 1912. Det 
var sakførar Kristian Bing frå Bergen som skreiv artikkelen. Han var på besøk i området i 
1910 etter at han mange år tidlegare i 1896 hadde klatra austsida av Hornelen. Gjennom 
lokalkjende fekk han vite at det skulle vere fleire figurar som var teikna på berget i Vingen. 
Sidan Bing var veldig interessert i arkeologi òg, tok han turen inn til Vingen og fekk stadfesta 
at det var tale om fleire helleristningar. Sjølv om vêrtilhøva ikkje var gode; det var snø og vind, 
registrerte Bing tre felt med til saman 60 figurar. Thue Gullaksen Vingen som budde i Vingen, 
fortalte Bing at dyrefigurane var noko dei var kjend med på garden, men som dei ikkje snakka 
så mykje med andre om. Thue Gullaksen Vingen og sønene hans held fram med å leite etter 
at Bing var reist. Då Bing kom tilbake til Vingen i 1912 var det klart at det fanst 100 figurar og 
ein god del andre rare figurar. Det var òg Bing som skildra Vingen som «et helt museum, et 
naturens kolossalmusæum for helleristninger». Denne karakteristikken er vidareført som tittel 
på oversiktsboka om Vingen (Lødøen og Mandt 2012).  

Vingen vart vidare besøkt av fleire representantar frå Bergen museum i 1912 og 1913. Jan 
Petersen frå museet gjennomførte mellom anna den første dokumentasjonen av dei til då 
kjende helleristningane. Olav Espevoll, som òg kom frå museet, tok fleire fotografi og tok inn 
gipsavstøypingar til museet. Også styraren ved museet, Haakon Shetelig var ein tur innom 
Vingen for å sjå.  

 

Figur 16. Bergflata midt i biletet er Brattbakken. Foto: Birgit Tansøy 

  

Den svenske arkeologen Gustaf Hallström var i Vingen og dokumenterte mellom 1913 og 
1917. Hallström var den første av dei «store arkeologane» som arbeida med Vingen, og han 
publiserte òg materialet internasjonalt. I 1920 åra gjennomførte Johs. Bøe frå Bergen 

Museum meir dokumentasjon. Bøe publiserte den første Vingenmonografien. Egil Bakka frå 
Historisk museum heldt fram med feltarbeid i Vingen frå 1960- og 1970-talet. Bakka etterlet 
seg eit stor tal dagbøker med felt og figurskildringar i tillegg til kalkeringar som seinare 
forskarar har hatt god nytte av. I mellomtida hadde også Eva og Per Fett undersøkt fleire 
helleristningar i nærområdet til Vingen. I samband med alle desse besøka i Vingen hadde 
arkeologane god kontakt med dei fastbuande i Vingen og Vingelven. Arbeidet dei gjorde for å 
avdekke helleristningane i Vingen, var nybrotsarbeid. Meir enn 80% av figurane i Vingen vart 
dokumentert av desse tidlege forskarane.  

Samstundes med forskingsarbeidet i Vingen, vart det gjort oversikt over andre 
helleristningsfelt i Skandinavia, og arkeologane fekk meir og meir samanlikningsmateriale. 
Det vart vanleg å skilje mellom dei eldste ristningane; veideristningar frå siste del av eldre 
steinalder, og yngre ristningar; jordbruksristningar frå yngre steinalder og bronsealder. Dess 
meir abstrakt figurmønsteret var, dess nyare tidsperiode vart bergkunsten tolka å vere frå. 

Vingen-boka (Lødøen og Mandt 2012 71-84) har ei god oversikt over forvaltingshistoria til 
bergkunsten i Noreg frå 1900-talet og fram til i dag. Nedanfor går vi derfor berre gjennom 
hovudtrekka, med fokus på kva som har skjedd i Vingen av dokumentasjons- og 
bevaringstiltak i desse hundre åra som har gått.   

 

Bevaringstilstand 
Parallelt med dokumentasjonsprosessen av bergkunsten frå tidleg 1900-talet og fram til i 
dag, har arkeologar og naturvitarar peikt på problematikken knytt til bevaringstilstanden av 
bergkunsten i Vingen. Gjennom fleire tiår har lav blitt fjerna frå ristningsberg og berga blitt 
reinska. Motivasjonen var i utgangspunktet dokumentasjonsiveren og for å kunne vise fram 
dei mange figurane til publikum (Riksantikvaren 2006:16-17). Ved å samanlikne eldre 
dokumentasjon, som til dømes foto, såg dei særskilt at attgroing av mose var eit stort 
problem når dei skulle finne igjen figurane etter nokre år.  

Den første systematiske vurderinga av tilstanden av helleristningane på Vestlandet, Nord-
Noreg, Midt-Noreg og for austlandsområdet vart gjennomført i åra 1976-1980. Føremålet var 
å få auka kunnskap om årsak til nedbrytinga og verknadar av ulike tiltak. Arbeidet munna ut i 
ein eigen rapport Bergkunstprosjektet 1976-1980. Universitetet i Bergen var sterkt involvert i 
arbeidet i og med utfordringane og forvaltingsansvaret dei hadde i Ausevik og i Vingen. På 
det tidspunktet var Universitetet i Bergen allereie i gong med det som skulle bli ein 
mangeårig og intensiv innsats for bevaring av bergkunst. (Riksantikvaren 2006). 

I åra mellom 1970-1980-talet vart det gjort mykje konserverings- og sikringsarbeid som i 
ettertid har vorte kritisert (Lødøen og Mandt 2012:73-74). Mellom anna vart det brukt støyp 
til å tette att for renner for å leide vekk vassig frå ristingsflata. I tillegg vart det brukt ulike 
typar kjemikaliar for å svekke attgroing på bergflatene. Synlege spor etter bruk av sement frå 
denne tida, kan vi til dømes sjå på Hardbakken Sør. Det er lett å vere etterpåklok. Likevel er 
det viktig å hugse på at forskarane tok i bruk den kunnskapen dei til då rådde over. Sikring og 
bevaring av bergkunst var det ingen før dei som hadde erfaringar med. Og sjølv om fleire av 
metodane ikkje er i bruk i dag, klarte dei å redde fleire ristningar i mellom anna Vingen 
(Lødøen og Mandt 2012:73-74).  

Auka interesse og utfordringar knytt til bevaring 
Etter kvart som bergkunsten vart meir kjend blant folk, auka òg interessa for å sjå 
helleristningsfelta med eigne auge. Auka turisme førte med seg slitasje av bergkunsten i 
Vingen. Fleire ristingar vart trakka på og nokre helleristningar vart utsette for hærverk med 
måling eller hogging mot bergflata.  

Fleire stader i Vingen er i tillegg rasutsett. På helleristningslokaliteten Leitet har til dømes 
steinar rast ut og treft berget med helleristningar slik at figurar har blitt øydelagt. Dessutan er 
vi kjend med at ein helleristningslokalitet i Vingelven er vekke etter ein brann forårsaka av eit 
lynnedslag. 

Gjennom 1970-talet var erkjenninga om at helleristningane i Vingen er svært sårbare 
kulturminne og at bergkunsten trong eit sterkare vern enn det lov om kulturminner på den 
tida kunne gje. Derfor vart Vingen ved Kronprinsregenten sin resolusjon av 9. mai 1980 i 
medhald av lov om naturvern av 19. mai 1970, oppretta som landskapsvernområde. Då vart 
heile Vingen og delar av utmarka til Vingen, totalt 5000 dekar verna. Siktemålet var å «ta vare 
på eit vakkert naturlandskap med viktige kulturhistoriske særtrekk (helleristningsfelt), og det 
vart knytt eigne vernereglar til Vingen landskapsvernområde.  Bergen museum og Sogn og 
Fjordane fylkeskommune utarbeidde i 1981, som ein konsekvens av landskapsvernområdet, 
skjøtselsplan for Vingen (Auestad 1981). Dei første konserveringstiltaka i Vingen baserte seg 
på laboratorieundersøkingar og forsøk gjort i Ausevik. Samstundes vart det sett i gang fleire 
tilretteleggingstiltak i Vingen: gangstiar mellom dei største helleristningsfelta, opptrykk av 
brosjyre og oppføring av informasjonsskilt. I tillegg vart fleire helleristningar måla opp av 
fagfolk. Oppmåling var både eit ynskje frå turistnæringa og frå lokalbefolkninga for å lettare 
kunne sjå figurane.  

Likevel viste det seg at denne fredinga ikkje var nok for å ivareta vernet av kulturminna og 
landskapet. Det var eit stort problem at det kom for mykje publikum til området utan noko 
form for organisering. Trass i vernereglane, skjøtselsplan for landskapsvernområdet 
(Auestad 1981) og skilt, føregjekk det trakk på bergkunsten, grilling, bålbrenning og hærverk 
inne i området. Det var fleire døme på at beitande dyr i området var blitt skremt bort av 
hundar utan band. Kulturminneforvaltinga meinte at noko måtte gjerast. Dei meinte at 
allemannsretten til eit landskapsvernområde jobba i mot bevaringstanken. Det vart peikt på 
at området låg isolert til og at vakthaldet ikkje kunne hanskast med fleire tusen besøkande 
kvar sesong. Derfor vart det jobba for å etablere eit strengare vern i delar av området og 
etablere ferdsleforbod i Vingen.   

Den 14.02.1996 vart arealet rundt Vingepollen med Vingen og Vingeneset mellombels freda. 
Vedtaket gjaldt for eitt år. Universitetet i Bergen, ved Gro Mandt og Kristi Hauge Riisøen, 
utarbeidde Forvaltingsplan for Vingen i 1996. I 1997 vart den mellombelse fredinga utvida til 
å gjelde inntil Riksantikvaren fatta vedtak om områdefreding etter kml § 19, og det vart opna 
for ei avgrensa og kontrollert ferdsle. Områdefredinga la opp til at det kunne gjevast 
dispensasjon med vilkår for eit avgrensa publikumsområde, eit museumsområde med 
regulert ferdsel til avgrensa tider.  



37 
 

Med opprettinga av områdefredinga i 2001 jf. kml §19 vart det forbod mot å opphalde seg 
innanfor områdefredinga (blåe område fig. 1) utan dispensasjon. Eigne føresegner knytt til 
områdefredinga sikra bruken av Vingen framover og det vart utarbeidd ein eigen 
skjøtselsplan i 2002 for områdefredinga som skulle reviderast i 2005/2006. Ein slik revisjon 
er ikkje gjort før no.  

 

 

På 1970 og -80-talet var det vanleg å måle helleristningar i Noreg, ein tradisjon som 
starta alt på 1950-talet. Forvaltinga i Noreg, og elles i Skandinavia, meinte at oppmåling 
var eit greitt tiltak fordi helleristingane på denne måten ville bli meir synleggjort og 
hindre at folk tok til å måle eller ripe opp berga sjølve. Det var raudfargen på 
holemåleria som ga inspirasjon til å måle helleristingane i raudfarge. Men det er ingen 
som har funne belegg for at helleristingar nokon gong har vore måla. Det er dessutan 
fleire døme på at målinga skadar berget ved at malingsflak losnar og tar med seg korna 
i berget. Dessutan vil dei raude strekane «låse tolkinga» til eit bestemt figurmotiv. I 
tillegg er det fleire døme på feilmåling. 

Oppmåling er tiltak forvaltinga i Noreg og elles i Skandinavia sidan midten av 1990-talet, 
har vore svært restriktive til. Oppmåling blir òg frårådd i forvaltingsplanen for Vingen i 
1996 der dei etterlyser meir forsking kring verknadane før evt. oppmåling skjer. I 
skjøtselsplanen frå 2002 (Wriggelsworth 2002:51) fastset forvaltinga endeleg at måling 
av helleristingar i Vingen ikkje skal førekomme. I dag er ikkje måling av figurar i Vingen 
lovleg. Opphavleg nytta ein raud naturbasert linoljemåling før ein mot slutten av 1980-
talet også nytta andre mindre vellukka målingsprodukt. Nokre av desse sistnemnde 
oppmålingane står i dag fram som direkte skjemmande. Fleire stader er det også 
tydelege feilmålingar. Dei fleste tidlegare oppmåla figurane i publikumsområdet har i 
dag falma raudfarge. Noko forsøk på å fjerne målinga vert ikkje gjort, men vi bør 
vurdere å fjerne dei få stadane med måling som ligg i lag og klumpar på berget og som 
er svært skjemmande, som på Hardbakken Nord og på Vehammaren. Fjerning av 
skjemmande måling, føreset konservatorkompetanse og dispensasjon frå 
kulturminnelova. Eit viktig og overkommeleg tiltak for slik fjerning er Vehammaren. 

Det er ei gjengs forståing av at tolkinga av bergbileta blir låst ved oppmåling, og at heile 
magien ved å oppdage helleristingane sjølv forsvinn. Sjølv om helleristingane kan vere 
vanskeleg å sjå i gråvêr (eller når det ikkje er skrålys), så er det ein del av mystikken. Det 
er ikkje kvar dag helleristingane er synlege. Berga kan opplevast som heilt vanlege og 
gråe ein dag. Men plutseleg, kan du nærast få ei openbaring når sola bryt gjennom 
skydekket og kontrastane av linjene i berget kjem tydleg fram. Kva ein ser frå ein dag til 
ein annan, kan derfor variere veldig. Dette er viktig å formidle. 

Figur 17. Enkelte dagar kan det nærast vere umogeleg å få auge på figurane i berget. Andre gongar 
kan sola brått bryte gjennom og kaste skuggar i dei prikkhogde furene slik som her på Vingeneset 9 
ein junidag i 2019 i samband med vegetasjonsskjøtselen. Desse hjortefigurane er vanskeleg å sjå om 
ikkje lystilhøva er ekstra gode. Foto: Birgit Tansøy 

 

Frå Bergkunstprosjekt til bevaringsstrategiar 
Mykje har skjedd i forvaltinga av bergkunsten sidan skjøtselsplanen for Vingen vart utarbeidd 
i 2002. Særskilt gjeld dette forslag om tiltak knytt til konservering av bergflatene, og om 
spørsmålet til tildekking (sjå kapittel 6).    

Figur 18. Lokalitet «Ved Vatnet» ein dag det har regna ein del. Nokre dagar utan regn, vert «Vatnet» 
heilt tørrlagd. Foto: Birgit Tansøy 

 

Fram gjennom åra, og særskilt i åra frå 2005 og framover til i dag, er det løyvd store summar 
gjennom Bevaringsprogrammet for bergkunst (BERG) til Vingen helleristingsområde. 
Innsatsen som Universitetsmuseet i Bergen har gjort er finansiert gjennom programmet, 
både dokumentasjon, formidling og bevaringstiltak.  

I 2011 ferdigstilte Riksantikvaren programstrategien for Bevaringsprogrammet for bergkunst 
med mål knytt til dokumentasjon, sikring/skjøtsel, formidling, FoU, nettverk og 
kompetansebygging.  

Bevaringsprogrammet BERG har vore eit svært sentralt verkemiddel i arbeidet med å nå dei 
nasjonale måla på miljøfeltet knytt til bevaring og dokumentasjon av bergkunst. 
Stortingsmelding 16 (2019-2020) Nye mål i kulturmiljøpoltikken, varsla overgangen frå 
bevaringsprogram til bevaringsstrategiar. Riksantikvaren har i den samanhengen 
gjennomført evaluering og utfasing av bevaringsprogrammet BERG hausten 2023. Både 
fylkeskommunen og Universitetsmuseet har gitt høyringssvar i saka.  

 

Dokumentasjonsarbeid i Vingen 
I samband med dokumentasjonsarbeidet i Vingen sidan 1900-talet og 100 år framover til i 
dag, har metodane for dokumentasjon utvikla seg ein god del. Fotografering og kalkering har 
tradisjonelt vore dei vanlegaste metodane for dokumentasjon av helleristningar, også i 

Vingen. Kort oppsummert kan dokumentasjonshistorikken og kven som var 
ansvarleg/prosjektleiar for arbeidet skildrast slik: 

 
• 1913: Jan Pedersen og Olav Espevoll. Ein del figurar kalkert enkeltvis på silkepapir, 

nokre foto. 
• 1913 og 1917: Gustaf Hallström. Kalkering på tynt, gjennomsiktig papir, foto, 

oversiktsfoto, landskapsfoto, skildrar ikkje kvar enkelt figur, men gir relativt nøyaktige 
opplysningar om lokalisering av og avstand mellom figurgruppene. Har ved fleire 
målt høgd over havet. Publiserte bok om Vingen 1938. 

• 1925, 1927 og 1931: Johs. Bøe. Publiserte i 1932: Felszeichnungen im Westlichen 
Norwegen, kalkering på pergamentpapir, fotografering, fleire gipsavstøypingar, verbal 
skildring av kvar enkelt figur, inkludert skader/bevaringstilstand, nivelerte dei lågast 
figurane på fleire av felta. 

• 1941: Eva og Per Fett. Dokumenterte og publiserte Vingelven og Fura. 
• 1960-åra: Vingenfamilien. Oppdaga fleire ristningar. 
• 1960- og 1970-åra: Egil Bakka ved Historisk museum i Bergen. Risningstilfanget 

fordobla (ca. 1500-1600 enkeltfigurar), tracing med tusjpenn og gjennomsiktig 
plastfolie, fyldig skildring av ristingane om hoggeteknikk, vurdering av kunstige 
tilhøve til naturlege liner, bevaringstilstand til figurane og berga. Tok 
siloprenavstøypingar av enkeltfigurar og figurgrupper. Fotograf Svein Skare tok ein 
del bilete for han. 

• 1976-1980: Michelsen og Mandt. Lagde eit eige dokument: Conservation, 
Preservation and presentation og Rock Art. I Arkeologiske skrifter, Historisk museum 
Nr 6 1992. 

• 1981: Gro Mandt og Riisøen. Ulike konserveringstiltak sett i verk. Stort 
gjenfinningsproblem. 

• 1993-1995: Mandt. Førebuande dokumentasjon. 
• 1996-2001: Mandt og Lødeøen. Samla og systematisere all tidlegare dokumentasjon. 

Ved funn av nye figurar: kalkert, fotografert og skildra (kalkering med tusjpenn på 
plastfolie, figurane vart kritta opp før kalkering på plast), flyfotograferte området, 
utarbeidde digitaliserte kart, dekte til nokre felt. Kartla skadeomfang. Gjennomførte 
prøvegravingar. Tverrfaglege studie (geologi, klima, botanikk). 

• 2002-2012: Mandt og Lødøen. Dokumentasjon, kartlegging, nyregistrering,  – munna 
ut i stor bok om Vingen: Vingen. – et naturens kolossalmuseum for helleristninger. 

• 2012-   : Lødøen. Dokumentasjonsarbeidet held fram, mykje fotografering av dei ulike 
felta. Jobba med det virtuelle Vingen basert på fotogrammetri og spelteknologi. 
Føremålet er å gjere Vingen tilgjengeleg virtuelt. 

• 2018 - : Lødøen. 3D-skanning av bergkunsten Vingen. 

 
Dokumentasjonsarbeidet frå 2002 og fram til i dag, har for det meste handla om å finne att 
alle reie kjende bergkunstlokalitetar, fotografere så nøyaktig som mogleg og georeferere dei. 
Metoden som er nytta er ei såkalla 3D-skanning. 3D-skanningar kan fange opp veldig presise 
objekt/figurar. Materialet vert omsett til presise digitale modellar utan fysisk kontakt. Ved å 
sende ut strukturert lys eller laser, fangar skannaren geometrien til eit objekt gjennom 

refleksjonane til objektet. Avanserte algoritmar behandlar deretter det innsamla materialet, 
og tolkar/omformar dette vidare til ein digital 3D-modell. 3D-modellen er svært nøyaktig og 
kan skape realistiske visuelle bilete (https://www.n3ds.eu/). Arbeidet er tidkrevjande, veret 
må spele på lag, berget må vere tørt og det må vere mest mogleg reint. Metoden er òg nyttig 
for å kunne dokumentere endringar av bergkunsten over tid. I tillegg er metoden svært nyttig 
for å visualisere bergkunsten for publikum ved bruk av ulike former for spelteknologi. 
Metoden er nytta i samband med virtuelle Vingen. 

6. Målsettingar - dokumentasjon i planperioden  
Gjennom dei siste 20 åra har ulike digitale teknikkar bidrege til å sikre ei betre og meir 
nyansert, meir objektiv og nøyaktig dokumentasjon av bergkunsten gjennom særskilt 
fotogrammetri og 3D-skanning. Digitaliseringa bidreg òg til at fleire får tilgang til å studere og 
forske på bergkunsten i Vingen utan å fysisk måtte reise til Vingen. Metoden er såleis i tråd 
med FN sitt berekraftsmål nr 4 – god utdanning og nr 10 – mindre ulikskap.   
 
Digitale foto med tilstrekkeleg oppløysing er framleis ein viktig dokumentasjons-metode i 
tillegg til innmåling og georeferering av felt og figurar.  
 
Mange felt som vart dokumentert gjennom byrjinga, midten og slutten av 1900-tallet, er ikkje 
gjenfunne av ulike årsaker som gjengroing av lav eller at dei er dekt til av jord, gras, mose og 
lyng. Dei kan òg ha blitt flytta på. Dette understrekar utfordringane vi har med å finne att 
tidlegare dokumentert bergkunst.  

Motsett har det sjølv på dei mest oversiktlege plassane, ved ujamne mellomrom komme 
fram nyoppdagingar, ofte som følgje av godt skrålys – særskilt ettermiddagssol – eller ved 
hjelp av lyssetting når det er mørkt.  

 
I planperioden vil vi halde fram arbeidet med 3D-skanning av bergkunstlokalitetane. Målet er 
å følgje med på endringar gjennom tid.  
 
Nyttig for ei betre oversikt over tilfanget av bergkunsten i Vingen samt den kontinuerlege 
revisjon av tilstanden, vil vere at det vert utvikla gode/solide vêrbestandige dataeiningar med 
innebygd høgnøyaktig posisjonering og kamera slik at vi kan få opp på skjerm kva slags 
motiv vi til ei kvar tid er i nærleiken av, med ein gong. Ei slik dataeining kunne då hatt all 
nødvendig informasjon tilgjengeleg ute i felt, slik som Askeladden-Id, foto, skann, kalkeringer, 
historikk med meir. Ei slik løysing vil med ein gong kunne avklare om vi står ovafor tidlegare 
kjend bergkunst, eller nyoppdagingar. Nyoppdagingar kunne då ha blitt registrert med ein 
gong.   
 

https://www.n3ds.eu/
https://www.virtuellevingen.no/

Figur 19. Trond Lødøen viser oss menneskefigurar frå Urane, juni 2020. Foto: Birgit Tansøy 

                  

Målsetting og metode for vidare bevaring  
Når det gjeld meir inngåande om karakteren til bergbileta og lokalitetane, viser vi til kapittel 9 
i Vingen – et kolossal museum for helleristninger. 

 

Figur 20. Hjortefigurar frå lokalitet «Vehammaren», øvst ved kammen av Vehammaren. Foto: Birgit 
Tansøy 

Konserveringsfaglege utgreiingar 
Fleire utgreiings- og forskingsarbeid, knytt til konservering- bevarings- og sikringstiltak, er 
viktig for skjøtsels- og forvaltingspraksis vi følgjer i dag. Det gjeld både for Vingenområdet 
men òg for bergkunst generelt. Særskilt er den konserveringsfaglege ekspertisen som 
Kristen Michelsen utvikla ved Universitetet i Bergen (Michelsen 1992) aktuell. Han tok i stor 
grad utgangspunkt i bergkunstlokaliteten Ausevik i Kinn kommune som har fleire 
likskapstrekk med Vingen, men som har vist seg å være enno meir sårbar enn Vingen. 
Utviklinga av konserveringsmetodane i Ausevik, som ulike variantar av lim for konsolidering 
av skrøpelege flater og gjenfylling av sprekkar – med blandingar av steinlim og mørtel – var 
metodar som òg vart brukt i Vingen og omtalt i Forvaltingsplanen for Vingen 1996 (Mandt og 
Riisøen 1996:38-39) og i skjøtselsplanen frå 2002 (Wriggelsworth 2002:28-31, 56-107).  
Noko av den konsolideringa av lause bitar gjennomført på 1970-tallet er framleis stabil i dag. 
Vi ser òg at fleire av gjenfyllingane av sprekker som vart gjennomført i det same tidsrommet, 
stort sett har losna og er følgjeleg fjerna. Desse tidlegare konserveringsmetodane er heller 
ikkje lenger lovlege sidan komponentane som vart brukt er vurderte som miljøgifter i dag.  

På bakgrunn av svært kostbare og tidkrevjande konserveringsmetodar, målt opp mot 
kortvarig haldbarheit, har dette samla sett ført til at vi berre unntaksvis gjennomfører aktiv 
konservering. Gitt dei store dimensjonane i Vingenområdet er det vurdert som meir 
hensiktsmessig å sikre at bergkunsten blir tilstrekkeleg dokumentert. Vi legg heller opp til 
strategiar som er førebyggande. Dokumentasjon er såleis eit viktig tiltak i planperioden for å 
sikre kunnskap frå området, før kjeldene vert broten heilt ned og forsvinn.  

 
Naturvitskapelege undersøkingar 
Gjennom Riksantikvaren sitt Nasjonale bergkunstprosjekt (1996-2005) og det integrerte 
naturvitskapelege Vingenprosjektet vart det retta eit forskingsfokus mot ei rekke faktorar 
som bidrog til forvitring og nedbryting av berg og bergkunst. Ei rekkje naturvitskapelege 
fagområde arbeidde saman med arkeologar og vernemynda for å kartlegge 
nedbrytingsfaktorane for bergkunsten. I tillegg vart det utvikla strategiar som i større grad 
fremja preventive tiltak (Thorseth et al 2004). Berggrunnen vart mellom anna grundig 
undersøkt, og det vart avslørt at dei ytre to-tre cm av berget – der bergkunsten ofte er, 
gjennomgåande var og framleis er, kraftig forvitra. Eitt av dei preventive tiltaka var at det vart 
forska på bruk av etanol for å halde lav og mikrovegetasjon vekke. Det vart konkludert med 
at rein alkohol (udenaturert eller rektifisert etanol) i 70% oppløysing er særleg verksam mot 
lavfjerning (og betre enn 96% og 100% etanol).  

Gjennom bergkunstprosjektet vart også tildekking som bevaringsmetode testa. Lystett 
tildekkingsmateriell hindrar fotosyntesen og har den konsekvens at lav og mikrovegetasjon 
dør slik at bergflatene på same måte som etanolbehandling medfører at bergflatene blir 
reine og bergkunsten meir synleg og tilgjengeleg. I tillegg har klimaloggarar under tildekking 
og utanfor vist at denne metoden òg er gunstig for å redusere fryse-tine syklusar. Metoden 
reduserer fare for frostsprenging og frostprosessar som bidrar sterkt til forvitring. Det har 
derimot vore utfordringar med å få tildekkingane til å ligge stabilt i vêrharde område som i 
Vingen.  Det er òg ei rekke utfordringar med tunge tildekkingar som er vanskeleg å handtere 
med få personar. I tillegg er det utfordringar knytt til at tildekkingsmateriell som berre blir 

brukt for vintertildekking, må lagrast lokalt sommarstid utan at det skjemmer området. Det er 
fysisk krevjande å flytte tildekkingar i Vingen, sidan det berre er mogleg å gjere dette 
manuelt. Derfor har vi ikkje hatt nye tildekkingar i Vingen dei siste 15 åra og forslaga i 
Skjøtselsplanen frå 2002 (Wriggelsvorth 2002:29, og 56-107) er ikkje aktuelle i denne 
planperioden.  

Det kan ligge att plast og isolasjonsmatter frå tidlegare tildekkingar. All dette materialet må 
fjernast. Denne metoden har uheldige miljøkonsekvensar. Per i dag vintertildekkjer vi berre 
Leitet 6. 

 

Figur 21. Figurar frå «Leitet» der flesteparten av figurane har vorte måla opp. Foto: Liv Byrkjeland 

  

Det er derimot viktig å vere klar over at lavdanning medfører at dei øvre sjikta av bergflata 
tærast vekk av sjølve lavdanninga. Derfor er det viktig for ei best mogleg bevaring av 
bergkunsten, at ikkje lavdanningar får høve til å reetablere seg for deretter å bli fjerna. Det vil 
nemleg framskunde forvitringa av både berg og bergkunst (bla Thorseth et al 2004; Lødøen 
2010).  

Etanolbehandling kan være skadeleg, for berget. Det er peikt på at etanol i kontakt med 
humussyre kan medføre omdanning til etsande eddiksyre. Sjølv om det ikkje er gjennomført 
relevante forsøk på å avklare dette nærare for berggrunnen i Vingen, er det likevel vurdert slik 
at den raske fordampinga av etanol på den eine sida og dei store nedbørsmengdene som 
dette området stadig blir utsett for, i liten grad vil ha ei skadeleg effekt. Motsett har det vist 
seg at for hyppig etanolbehandling naturlig nok tar livet av alt biologisk mangfald og 
resulterer i at berget får ein unaturleg kvit karakter.  Derfor er det viktig å heile tida avvege 
behovet for spriting på berga. Det er ikkje ynskjeleg med unaturlege kvite berg i 
helleristingsområdet.  

Figur 22. Skjøtselsarbeid i Vingen juni 2022. Heidi Joki og Sigrun Wølstad frå VLFK fjernar groe frå 
bergsprekkene på Hardbakken. Foto: Birgit Tansø 

 
Lokalitetane  
Dei 18 lokalitetane er Vehammaren, Bak Vehammaren, Ved Vatnet, Lyngrabben, Storåkeren, 
Hardbakken, Teigen, Leitet, Brattebakken, Vindbakken, Bakkane, Urane, Nedste Lægda, Elva, 
Hola, Vingeneset, Vingelven og Fura. Her står det som per 2023 framleis er definert som 
publikumsområde (Vehammaren, Ved Vatnet, Storåkeren, Hardbakken, Teigen og Leitet) 
samt det utvida publikumsområdet (til dels Vindbakken og Bakkane) i ei særstilling, og er 
område som det er viktig å halde særleg presentabel og i godt hald med omsyn til både, 
attgroing av makro- og mikrovegetasjon, søppel og forsumping.  

 
Eit viktig bakteppe for ei best mogleg innsikt i bergkunstens karakter i Vingen er 
publikasjonane Felzseichnungen im westlichen Norwegen av Johs. Bøes (1932), Monumental 
art av Gustaf Hallström (1938), Nye ristningar fra Fura og Vingelven av Eva Nissen og Per Fett 
(1941) og Vingen – et kolossalmuseum for helleristninger av Trond Klungseth Lødøen og Gro 
Mandt (2012). Sistnemnde publikasjon representerer den sist oppdaterte revisjon av 
bergkunsttilfanget i Vingen, der kapittel 9, er nyttig for skildring og gjenfinning av dei enkelte 
figurane og felta, og for den best moglege skjøtselen av bergkunsten i Vingen. Dette 
kapittelet drar vekslar på tidlegare dokumentasjon, og reviderer og publiserer dessutan eit 
stort etterlete dokumentasjonsmateriale utført av Egil Bakka.  

Det dialektiske sambandet som ligg i skjeringspunktet mellom bergkunsten og andre 
arkeologiske funn i marka, er svært viktig for å forstå bergkunsten. Denne heilskapen må 

følgjeleg forvaltast på ein tilsvarande respektiv måte, òg når det gjeld den vanlege skjøtselen 
i Vingen.  

Derfor vil ei enno grundigare kartlegging av både bergkunsten og anna kjeldemateriale kunne 
avdekke nye mønster som igjen vil være nyttige for forståinga av bergkunsten i Vingen. Store 
førekomstar av bergkunst ligg truleg framleis under torv og vegetasjon. Følgjeleg vil 
framtidige skjøtselstiltak være styrt av tilstanden til dei ulike felta og figurane, samt av dei 
varierte krava og forutsetningane som gjeld for dei enkelte lokalitetane. Dette kan være knytt 
til både tilrettelegging og synlegheit, men òg til manglande dokumentasjon, sikring av 
særskilte kjelder og ulike forskingsbehov.  

Det er Universitetsmuseet i Bergen som har ansvaret for skjøtsels- og bevaringstiltak knytt til 
sjølve bergkunsten. Nedanfor er det lista opp kva museet føreslår av skjøtsel- og 
bevaringstiltak for dei ulike lokalitetane i planperioden. Vi viser til figur 8 og 9 i kapittel 4 med 
oversikt over dei ulike lokalitetane.  

 

 
Figur 23. Biletet viser mesteparten av publikumsområdet i Vingen. Den store bergflata i framgrunnen 
er Hardbakken. Foto: Ragnhild Egeland Torp. 

Bergkunstlokalitetane i Vingen og forslag til skjøtselstiltak: 
 
1.Vehammaren. (Publikumsområde) Id134673 
Tal figurar: 187 figurar fordelt på 5 felt.  
Utbreiing/karakter: To større (felt 1 og 2) og ei mindre bergflate (felt 3) i fast fjell, samt to 
jordfaste stein (felt 3 og 4). 
Tiltak: Årleg vurdering av tilstand. Halde lyng og storvoksen vegetasjon på avstand. Fjerne 
nedfall og biomasse på flater med bergkunst. Skjering av torv. Vurdere kvar og om det er 
behov for og eventuelt gjennomføre etanolbehandling. For tilfelle av skjemmande måling bør 
det leggast opp til strategiar som inneber at målinga blir fjerna. 

 
2. Bak Vehammaren. Id117465 
Tal figurar: 197 figurer fordelt på 32 felt.  
Utbreiing/karakter: Felta er fordelte på 28 eksponerte bergflater og knausar av varierande 
storleik og karakter, i fast fjell, samt på fire steinblokker.  
Ikkje gjenfunne per 2023: Bak Vehammaren 31 og 32.    
Tiltak: Årleg vurdering av tilstand. Halde lyng og storvakse vegetasjon på avstand. Fjerne 
nedfall og biomasse på flater med bergkunst. For enkelte av lokalitetane vil det være behov 
for skjering av torv. Her bør ein vere merksam på moglegheitene for anna arkeologisk 
kjeldemateriale. For enkelte område bør det vurderast behov for og eventuelt gjennomførast 
etanolbehandling. Gjenfinning av Bak Vehammaren 31 og 32, med felt- og figurskildringar 
samt innmåling vil være eit viktig tiltak. Det finst dessutan fleire stader som har eit potensial 
for å påvise fleire figurar og felt og som med fordel kan undersøkast. 

 
3. Ved Vatnet. (Publikumsområde) Id137330 
Tal figurer: 111 figurar på 32 felt. Utbreiing /karakter: 4 bergflater, 2 steinblokker og 27 
mindre stein.  
Innlemma i samlingane: Heile 10 stein er tatt inn til Universitetsmuseet i Bergen, (felt 19-28 = 
B6644 d og b, B6722 a-b, Bøe 283, Bøe 284, Bøe 285, Bøe 288, Bøe 292 og Bøe 767).  
Ikkje gjenfunne per 2023: Fire felt er ikkje gjenfunne. Dette gjeld Ved Vatnet 29, 30, 31 og 32. 
Tiltak: Årleg vurdering av tilstand. Halde lyng og storvakse vegetasjon på avstand. Fjerne 
nedfall og biomasse på flater med bergkunst. Skjering av torv. Vurdere område der det er 
behov for og eventuelt gjennomføre etanolbehandling. Halde bekker og veiter opne slik at 
forsumping vert unngått, og vere merksam på arkeologisk materiale, som avslag og 
reiskapar. Det bør vurderast om bergkunst som ligg ute i sjølve vatnet bør sikrast betre. 
Desse er særskilt utsett for frostsprenging. Å finne att felt Ved Vatnet 29, 30, 31 og 32 med 
felt- og figurskildringar og tilhøyrande innmåling vil være eit viktig tiltak. 

 
4.Lyngrabben - Id145525 
Tal figurer: 42 figurer på 9 felt.  
Utbreiing/karakter: Alle felta er på bergflater i fast fjell.  
Ikkje gjenfunne per 2023: Lyngrabben 9 er ikkje gjenfunne. 

Tiltak: Årleg vurdering av tilstand. Halde lyng og storvaksen vegetasjon på avstand. Fjerne 
nedfall og biomasse på flater med bergkunst. Skjering av torv der den breier seg utover 
bergkunstflatene. Vurdere behov for og eventuelt gjennomføre etanolbehandling for 
enkeltområde. Finne att Lyngrabben 9 med felt- og figurskildring, med tilhøyrande innmåling 
vil være eit viktig tiltak. 

 
5.Storåkeren - Id1371771 (Publikumsområde) 
Tal figurer: 32 figurar på 11 felt.  
Utbreiing/karakter Felta er fordelt på 4 steinblokker eller jordfaste stein og på 7 mindre 
stein.  
Ikkje gjenfunne per 2023: Tre felt, på tre mindre stein; Storåkeren 9, 10 og 11 er ikkje 
gjenfunne. 
Tiltak: Årleg vurdering av tilstand. Vurdere behov for kontrollert, avgrensa og beskjeden 
etanolbehandling. Fjerning av tistlar og vrakgras, samt redusere oppslag av einer og 
trespirer. Finne att Storåkeren 9, 10 og 11 med felt- og figurskildringar samt tilhøyrande 
innmåling vil vere eit viktig tiltak. 

 
6.Hardbakken - Id136452 (Publikumsområde) 
Tal figurar: 211 figurar på 2 Felt.  
Utbreiing/karakter: Begge felta er på bergflater i fast fjell. 
Tiltak: Årleg vurdering av tilstand. Biomasse og vegetasjonsoppslag, må fjernast manuelt. 
På flata ligg det ofte skit etter beitedyr som må fjernast jamleg. Reinsking av sprekker. 
Skjering av torvkantar. Vurdere behov for kontrollert, avgrensa og beskjeden 
etanolbehandling. Skjemmande måling bør fjernes (dispensasjonsbehandling). 

 
7.Teigen - Id145528 (Publikumsområde) 
Tal figurar: 156 figurar på 23 felt.  
Utbreiing/karakter: Felta er fordelt på 12 bergflater, 5 blokker og på 6 mindre stein.  
Ikkje gjenfunne per 2023: Fire felt, Teigen 20, 21, 22 og 23 fordelt på to bergflater, ei 
steinblokk og ein mindre stein er ikkje gjenfunne. 
Tiltak: Årleg vurdering av tilstand. Halde lyng og evt. storvakse vegetasjon på avstand. Fjerne 
nedfall og biomasse på flater med bergkunst. Fjerning av tistlar og vrakgras. Skjering av torv. 
Vurdere behov for og evt. gjennomføre etanolbehandling på enkeltområde. Finne att Teigen 
20, 21, 22 og 23 med felt- og figurskildringar med tilhøyrande innmåling vil være eit viktig 
tiltak. Det er også eit viktig siktemål å få sikra digital dokumentasjon gjennom 3d skanning 
av alle felt innanfor Teigenområdet. 

 

8. Leitet - id145526 (Publikumsområdet)  
Tal figurar: 350 figurer på 12 felt.  
Utbreiing/karakter: Felta er fordelt på 11 bergflater i fast fjell og på ein mindre stein. 
Tiltak: Årleg vurdering av tilstand. Halde lyng, einer og eventuell anna storvoksen vegetasjon 
nede. Vurdere behov for og evt. gjennomføre etanolbehandling på enkelte område. Per i dag 

vert Leitet 6 dekt til om vinteren. I denne planperioden kjem vi til å halde fram med denne 
vintertildekkinga. Dette feltet er i svert skrøpeleg tilstand men har samtidig veldig 
interessante motiv av menneskeskjelett i samhandling med dyrehovudstavar og hjortedyr, 
moglegvis skjelettdyr, samt dyrehovudstavar. Til tross for at feltet er 3D skanna bør vi likevel 
vurdere om vi skal sette i gang konserveringstiltak for dette feltet. Dette fordi feltet har unik 
karakter og det derfor vil vere eit tap for Vingenområdet om det skulle bli brote heilt ned og 
forsvinne.  

 
Figur 24. Frå skjøtsel av Leitet sommaren 2023. Foto: Ragnhild Egeland Torp. 

 
9. Brattebakken - Id145532 (Utvida publikumsområde) 
Tal figurar: 113 figurer på 3 felt.  
Utbreiing/karakter: Felta er fordelt på 1 større og 1 mindre bergflate, samt 1 steinblokk  
Tiltak: Årleg vurdering av tilstand. Halde lyng og evt. storvaksen vegetasjon på avstand. 
Manuell fjerning av biomasse og vegetasjonsoppslag. Halde bekkar og veiter opne slik at 
forsumping ikkje oppstår. Vere særskilt merksame på arkeologisk materiale, som avslag, 
reiskap, trekol og kulturlag. Her ligg det ofte skit etter beitedyr som må fjernast etter kvart. 

 
10. Vindbakken - Id145556.  
Tal figurer: 96 figurer på 36 felt.  
Utbreiing/karakter: Felta er fordelt på 22 jordfaste stein eller steinblokker og på 15 mindre 
stein. Innlemma i samlingane: Ein mindre stein, felt 31 er tatt inn til Universitetsmuseet i 
Bergen (B7898). Ikkje gjenfunnet per 2023: Fem felt, Vindbakken 33, 34, 35, 36 og 37 fordelt 

på to jordfaste stein og to mindre stein er ikkje funne att.  
Tiltak: Årleg vurdering av tilstand. Fjerning av tistlar og vrakgras. Halde lyng trespirer og 
einekratt nede. Halde bekkar og veiter opne slik at forsumping ikkje skjer. Vere særskilt 
merksame på arkeologisk materiale, som avslag, reiskap, trekol og kulturlag.  Finne att 
Vindbakken 33, 34, 35, 36 og 37 med felt- og figurskildringar og tilhøyrande innmåling vil vere 
eit viktig tiltak. 

 
11. Bakkane - Id145557. (Utvida publikumsområde).  
Tal figurar: 171 figurer på 42 felt.  
Utbreiing/karakter: Felta er fordelt på 33 jordfaste stein og ni mindre stein.  
Innlemma i samlingane: Seks av desse er tatt inn til Universitetsmuseet i Bergen (B7897= 
felt 32; B7899= felt 33; B8218= felt 34).  
Ikkje gjenfunne per 2023: Fire felt som alle er på jordfaste stein eller steinblokker er ikkje 
gjenfunne, gjeld for Bakkane 37, 38, 39 og 40. 
Tiltak: Årleg vurdering av tilstand. Fjerning av tistlar og vrakgras. Halde lyng, trespirer og 
einekratt nede på eit minimum. Halde bekkar og veiter opne slik at forsumping ikkje skjer. 
Vere særskilt merksame på arkeologisk materiale, som avslag, reiskapar, trekol og kulturlag. 
Finne att Bakkane 37, 38, 39 og 40 vil vere eit viktig tiltak med tilhøyrande felt- og 
figurskildringar samt innmåling. 

  

12. Urane - Id146534  
Tal  figurar: 174 figurer på 77 felt.  
Utbreiing/karakter: Felta er fordelt på 68 steinblokker eller jordfaste stein og 8 mindre stein. 
Innlemma i samlingane: Fire lause stein er tatt inn til Universitetsmuseet i Bergen; Felt 64 
(B7896), Felt 65 (B6644), Felt 66 (B67722b) og Felt 67 (Bøe 765).  
Ikkje gjenfunne per 2023: Heile 11 felt er ikkje funne att; Urane 67, 68, 69, 70, 71, 72, 73, 74, 
75, 76 og 77. Lokaliteten har eit stort potensial for påvising av fleire figurar og felt, ikkje 
minst inne i dei mange holroma i ura, samt i samband med vegetasjonsdekte terrassar i ura.  
Tiltak: Årleg vurdering av tilstand. Manuell fjerning av både lyng einerkratt og oppslag av 
trespirer. Vurdere behov for og evt. gjennomføre etanolbehandling for enkelte område. Finne 
att Urane 67, 68, 69, 70, 71, 72, 73, 74, 75, 76 og 77 med felt- og figurskildringar samt 
tilhøyrande innmåling vil vere eit viktig tiltak. Her finst mange holrom med eit stort potensial 
for påvising av ikkje tidlegare kjend eller ikkje gjenfunne bergkunst. I tillegg vil ei avgrensa 
avtorving/utgraving av undergrunnen framom Urane 14 kunne synleggjere deler av 
menneskefigurane som er bortvitra. Ei storstilt opprydding rundt bygningane rett nord for 
Urane er nødvendig. 

 
13. Nedste Lædgda - 87369  
Tal figurar: 123 figurer på to felt  
Utbreiing/karakter: Alle figurane ligg på eit samanhengande nokså vegetasjonsfritt område 
på sørsida av og noko heva over elveleiet til Vingefossen.  
Tiltak: Årleg vurdering av tilstand. Punktvis vurdere behov for og evt. gjennomføre 
etanolbehandling, bla i forkant av eventuell nydokumentasjon (3D-skanning). 

12. Øvste Lægda.  
Tal figurar: Fire figurar.  
Utbreiing/karakter: Feltet er det sist oppdaga og høgstliggande i Vingen og er lokalisert 
nesten på ei loddrett sørvendt flate sør for Vingefossen. 
Tiltak: Årleg vurdering av tilstand. Manuell fjerning av biomasse og vegetasjonsoppslag nær 
flater med bergkunst. Vurdere behov for og evt. gjennomføre etanolbehandling forut for evt. 
3D-skanning for enkelte område. 

 
14. Elva – NB Manglar id nr  
Tal figurar: 85 figurar på eitt felt.  
Utbreiing/karakter: Alle figurane er på ei langstrakt bergflate i fast fjell på nordsida av 
Vingenfossen.  
Tiltak: Årleg vurdering av tilstand. Halde nede lyng og treoppslag (platanlønn). Manuell 
fjerning av biomasse og vegetasjonsoppslag nær flater med bergkunst. Vurdere behov for og 
evt. gjennomføre etanolbehandling forut for evt. 3D-skanning for enkelte område. Feltet må 
få eigen id nr i Askeladden.  

 
Figur 25. Trond Lødøen viser kvar figurane inst i Vingen ved Storelva er. Det er så vidt det kjem vatn i 
elva. Foto: Birgit Tansøy 

 

15. Hola -  NB Mangler id nr  
Tal  figurar: 5 figurar på 2 felt.  
Utbreiing/karakter: Felta er fordelt på ei bergflate og ein jordfast stein  
Tiltak: Årleg vurdering av tilstand. Halde nede lyng og storvaksen vegetasjon like ved 

bergkunstfelta. Vurdere behov for og evt. gjennomføre etanolbehandling forut for 
nydokumentasjon (3D-skanning). Feltet må få eigen id nr i Askeladden. 

 

16. Vingeneset - Id146782  
Tal figurar: 96 figurer på 18 felt.  
Utbreiing/karakter: Alle felt er på bergflater og knausar.  
Ikkje gjenfunnet per 2023: Fire felt er ikkje gjenfunne, og gjeld Vingeneset 15, 16, 17 og 18. 
Tiltak: Årleg vurdering av tilstand. Manuell fjerning av biomasse og vegetasjonsoppslag nær 
flater med bergkunst. Halde nede lyng og storvakse vegetasjon. Regelmessig lyngbrenning. 
Fleire plassar er det behov for regelmessig torvskjæring. Einstape bør framleis takast ned 
gjennom regelmessig slått. Vurdere etanolbehandling forut for nydokumentasjon (3D-
skanning). Å finne att Vingeneset 15, 16, 17 og 18 med felt- og figurskildringar samt å måle 
det inn, vil være eit viktig tiltak. 

 

17. Vingelven - Id261626.  
Tal figurar: 33 figurar på 2 felt.  
Utbreiing/karakter: Begge felta er på bergflater. 
Ikkje funne att per 2023: Det eine feltet er opplyst å ha gått tapt under en lyngbrann på 1950-
tallet, men det kan framleis vere rester av figurer og nye felt i dette området. 
Tiltak: Årleg vurdering av tilstand. Halde nede lyng og storvaksen vegetasjon. Vurdere 
torvskjæring. Vurdere etanolbehandling forut for nydokumentasjon (3D-skanning). Det har 
ikkje vore beitedyr i dette området på mange år, og omgjevnadane til lokaliteten er utsett for 
sterk attgroing og skogstilvekst.  

 
18. Fura - Id261627 
Tal figurar: Ein figur på eitt felt.  
Utbreiing/karakter: På stor jordfast stein. 
Tiltak: Årleg vurdering av tilstand. Halde nede lyng og storvaksen vegetasjon. Vurdere 
etanolbehandling forut for nydokumentasjon (3D-skanning). På same måte som for dei to 
siste felta over, har det heller ikkje vore beitedyr i dette området på mange år. Omgjevnadane 
til lokaliteten er utsett for sterk attgroing og skogstilvekst.  

 

Lausmassar i samband med eventuelle vitskaplege undersøkingar  
Universitetsmuseet i Bergen vurderer om det skal gjennomførast konkrete undersøkingar av 
historiske spor for å sikre eventuelt kjeldemateriale, men òg for å undersøke om det kan vere 
bergkunst under desse oppsamlingane av småstein og lausmassar. Dei ser føre seg 
prosessar der både lausmassar og bergflater vert gjenstand for undersøkingar og 
vurderingar, og om dei skal tilbakeføre lausmassar som eit bevaringstiltak. Målet med ei slik 
tilbakeføring vil då vere å oppretthalde kulturlandskapet slik det har utvikla seg gjennom 
tusenvis av år. I tillegg finst det mange terrassemurar og tuftestrukturar som er grunnmurar 
til historiske bygg som er tatt ned, og som bidrar til det kulturlandskapet Vingen 
representerer.  I planperioden har vi ikkje tatt spesifikt stilling til om ei slik undersøking 

faktisk skal gjennomførast no. Dette kjem an på kva for ressursar Universitetsmuseet i 
Bergen til ei kvar tid har. Slike undersøkingar vil uansett måtte gjennom ein søknadsprosess, 
jf. lov om kulturminner. 

 

Målsetting og bevaring for nyare tids kulturminne 
I føresegna til områdefredinga står det at byggverka i Vingen (gjeld ikkje lenger «Vingebu» 
som vart forskriftsfeda i 2015), «…i seg sjølve ikkje er verna av områdefredinga.» I 
fredingsføresegn II står det vidare at: «Innanfor det freda området må det ikkje setjast i verk 
tiltak eller verksemd som kan endre området sin karakter eller på anna måte motvirke 
føremålet med fredinga. Dette gjeld alle former for utbygging eller inngrep som anlegg, kai, 
veg, hus, hytter eller andre landskapsinngrep. Opplistinga er ikkje uttømmande.» Unntak jfr 
punkt 2. under same føresegn, : «Naudsynt vedlikehald av eksisterande bygningar og anlegg i 
området er tillate.»  

Retningslinene knytt til KULA for Midtre Bremanger peikar òg på at det er viktig å ta vare på 
byggeskikken i området og då særskilt fiskarbonden sine spor i kulturlandskapet.  

I og med at bygningane i Vingen ligg innanfor områdefredinga, er det Vestland 
fylkeskommune som regional kulturminnemynde som har forvaltingsansvaret for dei nyare 
tids kulturminna, og ikkje Bremanger kommune. Fylkeskommunen er oppteken av å bevare 
utrykket til bygningane i tunet slik det er i dag med minst mogeleg endringar knytt til ytre 
fasade med omsyn til form, material- og fargebruk. Eiendomsavdelingen ved UIB som eigar 
avgjer bruken av bygningane.  

Den private hytta i Vingentunet vil anten bli fjerna i løpet av 2028 eller gå over til Universitetet 
i Bergen sitt eige frå dette tidspunktet.   

I 2020 utførte Einendomsavdelingen ved UIB, nødvendig strakstiltak på innvendig reisverk og 
la bølgeblikk på taket til ein mindre stovebygning i Vingentunet. For å få utført arbeidet vart 
det gitt dispensasjon med krav om at stova innafor rimeleg tid, skal  restaurerast og få på 
plass opphavleg taktekking. Taket hadde torvtak, kantsett med store steinar.  

Elles er det ei steinbrygge og fleire vorrar og landingsplassar ut i sjøen i området ved nausta. 
I tillegg til det nye naustet som Universitet i Begen disponerer og fritidsbustaden, er det eit 
naust som har eit autentisk preg og som høyrer til gardstunet.  

Tidleg gardsdrift er synleg i kulturlandskapet med åkerlappar, bakkemurar, rydningsrøyser, 
veiter og ei større grov med vasskjelde. Over veiter og grov har det lagt klopper for ferdsel for 
folk og dyr. Det er elles spor, i form av murstrukturar, etter fleire bygningar i landskapet.   

For å skape eit bilde av dette kulturmiljøet, vil det krevje ei registrering av alle nyare tids 
kulturminne og kulturlandskap som eit heilskapleg kulturmiljø i endring.  

Eiendomsavdelingen ved UIB gjennomførte ein mulighetsstudie for Vingentunet i 2020 
(Ramstad 2020). Eit av forslaga var å dele Vingen opp i to bruksområde med kvar sitt 
tilkomstområde: eitt publikumsområde med tilkomst frå kaia ved Vingebu, og eitt 
forskarområde med tilkomst frå sjøen ved Vingentunet. Dette er ei problemstilling som krev 
nøyare utgreiingar før vi kan ta stilling til om løysinga er god.  

Vingebu 
Vingebu er freda etter forskrift i medhald av kulturminnelova § 22a og skal bevarast i 
samsvar med fredinga. Formålet med fredinga er å sikre vakthytta som eit særeige døme på 
ein enkel, men spesifikk funksjon knytt til oppsynet med bergkunstfeltet. Fredinga skal sikre 
hovudstrukturen i det arkitektoniske uttrykket og detaljeringa både ut- og innvendig. 

 

Figur 26. Vingebu 2020. Foto: Birgit Tansøy 

7. Skjøtsel og vedlikehald 
Skjøtselstiltaka i Skjøtselsplan for Vingen 2002 (Wriggelswort 2002), baserer seg i stor grad 
på resultata etter Bergkunstprosjektet (Thorseth, Lødøen, Torsvik og Mandt 2001, Lødøen 
2010). Målet er å halde vegetasjonen nede og hindre attgroing med lyng og skog. Vi skal ta 
vare på kulturlandskapet og hindre gjengroing av helleristingsområdet. Vi har som mål at 
dette skal skje på ein berekraftig måte, og er i tråd med FN sine berekraftsmål nr 14 og 15 – 
livet på land og livet i havet.  

Dersom det skjer for stor attgroing slik at lyng tar over grasvegetasjonen, vert jordsmonnet 
surare og gjer til at bergflatene gror til med alge og lav som trivast i sure miljø (Øpstad 
2001:66-70, Erstad 1998:16-19). Skjøtselstiltaka i Vingen skal vere i tråd med bevarings- og 
tiltaksmåla i forvaltingsplan for Vingen landskapsvernområde (Statsforvaltaren i Vestland 
2021). Nedanfor er ei oversikt over kva som er gjort i samband med den generelle skjøtselen 
i Vingen, utanom skjøtsel av bergflatene, og kva som er målet vidare i planperioden.  

 

Historikk 
Vegetasjonstilhøve og beiting 
Vegetasjonshistoriske undersøkingar har avdekt at den opphavlege vegetasjonen på det 
tidspunktet bergkunsten vart produsert i slutten av steinalderen, var ein open vegetasjon 
samansett av lyng, hassel, bjørk og furu (Lødøen 2020; Hjelle og Lødøen 2017). Eit slikt 
landskap  vil det  være både vanskeleg og truleg svært uheldig å oppretthalde i Vingen. 
Sistnemnde vil truleg medføre at bergflater og bergkunst vert vegetasjonsdekt og til at røter 
sprengjer seg veg inn i sprekkar og destruerer ytterlegare dei godt forvitra og skrøpelege 
bergflatene. Dette uendelegheitsperspektivet er det derimot vanskeleg å ha kategoriske 
meiningar om. Vi minner om at kulturminnevernet gjennom dei siste 30-40 har hausta både 
gode og dårlege erfaringar gjennom både aktiv tildekking med både rein torv og kunstig 
tildekking samt kontrollert gjengroing.  

Den kultiverte vegetasjonsskjøtselen innanfor helleristningsområdet er ikkje så lang. Vingen 
vart drive som eige gardsbruk først frå tidleg 1700-talet og fram til 1936. Næringsgrunnlaget 
var eit kombinasjonsbruk der jordbruk og fiske inngjekk. Vi ser spor att etter åkerbruk og 
dyrking på fleire område. Storåkeren, Teigen og Bakkane på Vingenterrassen er typiske 
område som er rydda for stein for å få fram åkerlappar. Somme stader er det mura opp 
terrassar for å få meir åkerjord. Åkerlappane vart nytta opp att frå år til år, og har djupare 
jordsmonn enn områda rundt mellom anna fordi dei vart gjødsla. Ut frå biletemateriale til 
Hallström kan vi sjå at dei dyrka både poteter og korn. «Kålrabisteinen» vitnar òg om 
grønsaksdyrking. Også på Vingeneset vart graset hausta og beita. Røsslyng vart skoren og 
nytta til for. 

Etter at Vingenbruket vart lagt ned, overtok nabobruket Vingelven området til innhausting av 
gras. Høyslåtten vart som regel slått i siste del av juli. Arealet i Vingen var i tillegg beita med 
sau og geit tidleg om våren og etter høyslåtten utover hausten. Også delar av Vingelven vart 
nytta til forhausting og beite. 

Figur 27. Beiting held landskapet ope. Foto: Birgit Tansøy 

 
Frå 1970-talet og framover til i dag er beitetrykket i Vingen redusert. Det vart ikkje lenger 
hausta inn gras. Sjølv om beitetrykket er den avgjerande delen av skjøtselen i Vingen i dag, 
kan ikkje beiting fult ut erstatte slått, åkerdrift og mangfaldet av bruksmåtar ein hadde før 
1936 (Øpstad 2001:69). Denne overgangen frå naturlandskap til kulturlandskap, og det 
landskapet vi skapar i dag er det viktig å vere klar over.  

Frå 2001 og fram til 2005 vart det gjennomført forsøk på beiting av eit område i Vingen. 
Grunnlaget var ein avtale med Helga og Rolf Vingelven som fekk utbetalt ein årleg 
kompensasjon på kr 100 000 for tilsyn og beiting av området. Midlane til ordninga vart henta 
frå fylkeskommunen (kulturminnevernmidlar), Fylkesmannen (STILK-midlar) og Bremanger 
kommune.   

Også på Vingeneset har det vore forsøk med beiting, sjølv om dette var vanskeleg å 
gjennomføre på ein effektiv måte ettersom dyra trekte ut av området og i stor grad gjekk til 
høgareliggande område. Røsslyngvegetasjonen, kratt og trevegetasjon hadde tatt over i og 
med det ikkje hadde vore beiting der på fleire år. I 2004 starta ein difor opp arbeidet med å 
gjerde inne eit område på Vingeneset tilpassa beiting for villsauer. Gjerdet vart ferdigstilt i 
2005. Riksantikvaren sto for hovudfinansieringa av gjerdeoppsettinga, og fylkeskommunen 
og Fylkesmannen ga bidrag. Universitetsmuseet i Bergen sto for organiseringa.  

I samband med Vingen-møtet i 02.02.2005 (sak 05/711-1) var det brei semje om at Sogn og 
Fjordane fylkeskommune, Fylkesmannen si landbruksavdeling (Sogn og 
Fjordane), og Bremanger kommune skulle sjå nærare på korleis ein kunne bidra 
med midlar henta ut frå eiga avdeling/institusjon til ein framtidig beite-/tilsynsavtale i 
Vingen. Kvar av partane vart utfordra til å bidra med 25 000 kr. I tillegg skulle 
fylkeskommunen søke Riksantikvaren om eit årleg tilskot på 25 000 kr frå post 72.6. 
Målsettinga var å få til ein langsiktig avtale der også beiting på Vingeneset inngjekk.   

Sogn og Fjordane fylkeskommune oppmoda i brev av 27.05.2005 (sak 05/711-5) Bergen 
museum (Universitetsmuseet i Bergen) til å vere med på samfinansieringsordninga, noko dei 
òg sa seg samde til. For å kunne følgje opp beite/tilsynsavtale i Vingen og etablere 
ny beiteavtale på Vingeneset vart det sett opp følgjande forslag til samfinansiering:  

Fylkesmannen: Regionale miljøprogrammidlar:   20 000  

Fylkeskommunen: Kulturminnevernmidlar:    35 000  

Bremanger kommune: SMIL-midlar eller andre kommunale midlar: 35 000  

Bergen Museum:       35 000  

 

Fylkeskommunen oppmoda partane om at det var inngått fleirårige avtalar på grunn av 
planlegging av skjøtselsarbeidet og av omsyn til dyrehaldet. Første avtaleperiode var toårig, 
frå 01.05.05-31.12.07, etter kvart vart avtalane fireårige. Fylkeskommunen tok på seg 
oppgåva med å koordinere utbetalingane til dyrehaldarane (som den gong var Rolf Vingelven 
og Jan Inge Nygård). Fylkeskommunen sa seg vidare villig til å krevje inn dei andre bidraga 
innan 1. november kvart år. Alle partane ville vere med på ordninga, sjølv om Bremanger 
kommune var usikre på om dei kunne binde seg. 

I 2007 la nabobruket Vingelven ned dyrehaldet og fylkeskommunen inngjekk avtale med Åse 
Leirgulen, om beite i 2008. Ho driv gard i Leirgulen og har tilpassa besetninga si til Vingen og 
Vingeneset. Som regel tar ho ut dyra i slutten av mai eller byrjinga av juni alt etter kor tidleg 
våren er. I 2020 var det til dømes 16 vaksne og 18 lam i Vingen, og sju fjordvêrar på 
Vingeneset. Beitinga bør komme i gong i mai eller tidleg juni for at det ikkje skal kome 
vrakgras. Vrakgras er ikkje ønskjeleg fordi det kan medføre ei viss brannfare, og fordi 
beitegrunnlaget vert sett tilbake. Høgt gras ved bergflatene skapar i tillegg komplikasjonar 
for dokumentasjonsarbeidet til Universitetsmuseet.  

Sidan det viktigaste skjøtselstiltaket innanfor områdefredinga er beite, har det vore viktig å 
gjere beitegrunnlaget så godt som mogleg slik at sauer/geiter kan gjere storparten av 
arbeidet. Men vegetasjonen i Vingen-terrassen og særskilt på Vingeneset, er ueigna for 
tradisjonelt sommarbeite med moderne sauer. Dei vil ikkje finne nok mat, og moderne 
sauerasar er heller ikkje effektive med tanke på gjengroing. Det er rasen gamalnorsk sau, 
villsau, som klarer seg best på denne type vegetasjon. Villsauen kan leve av lyng heile året, 
og særskilt på hausten når graset og urtene visnar, eignar den eldre sauerasen seg godt. Dei 
beitar mykje meir på busker og tre enn moderne sauerasar. Dessutan kan dei hente næring 
frå tang og tare i fjæra ved behov (Kvamme og Helle 2015). Det vil i tillegg vere aktuelt å ha 
geiter i Vingen sidan dei kan beite i Urane der det er vanskeleg for sauene å komme til. 

Gjenopptak av geitehald er truleg er eit godt tiltak i Vingenområdet for å unngå at det skal bli 
overgrodd, men det vil sjølvsagt være utfordringar med dette. Beiting gjennom geitehald 
forutset dessutan mindre behov for fjerning av både einer, vrakgras og til og med tistlar. 

Det er viktig å ha føreseieleg beiteavtale for beitehaldar. Fylkeskommunen i Vestland kjem 
frå 2023 til å halde fram med fireårige beiteavtale, med klausul om finansiering. 

 

Vegetasjonsskjøtsel i planperioden 
 
Årleg skjøtselsdagar 
Samstundes som det har vore organisert beite i Vingen, er det gjennomført systematisk 
vegetasjonsskjøtsel i Vingen og på Vingeneset.  

Smalsarhorn Skulemusikk (musikkorps) i Bremanger fekk nokre år betaling frå kommunen 
for å gjennomføre årleg fjerning av tistlar i Vingen. I tillegg utførte Universitetsmuseet i 
Bergen kantslått i samband med dokumentasjonsarbeidet i Vingen. Men forvaltinga såg at 
det heilt klart var behov for meir intensiv skjøtsel både i Vingen og på Vingeneset.  

 

Figur 28. Sauene beitar ikkje tistlar. Derfor er det ynskjeleg å redusere utbreiinga av den i Vingen. Foto: 
Liv Byrkjeland 

 

Frå 2013 har Vingen-møtet organisert årleg to skjøtselsdagar i Vingen starten av juni, der 
SNO, Universitetsmuseet i Bergen, fylkeskommunen, Statsforvaltaren, kommunen og 
beitehaldar er med. Dette har sidan blitt ein fast del av skjøtselsarbeidet i Vingen der målet er 

å betre beitegrunnlaget. Ordninga har òg vore nyttig for å forstå utfordringane som er knytt til 
vegetasjonsskjøtselen og til å bli betre kjend med kvarandre i forvaltinga. SNO har gjerne 
kombinert skjøtselsdagane i Vingen med å legge regionsamlingane (sidan 2017) sine til 
Bremanger, slik at dei kan delta med fleire personar. Særskilt har det vore viktig å vere 
mange personar på Vingeneset, der vi har fjerna mykje skog for å opne opp og legge til rette 
for betre beite. På desse to dagane stiller forvaltinga opp med 12-15 personar. 

 

Vi har frå 2013 og fram til i dag fjerna mykje furu, bjørk, rogn, osp og einer på Vingeneset 
mekanisk. I tillegg har vi fjerna platanløn i gardstunet i Vingen. Platanløn står på 
Artsdatabanken si svarteliste over arter som er uønskt i Noreg. 

 

Figur 29. Platanløn er ein framandart som ein ikkje ynskjer å ha i Vingen helleristningsområde. Foto: 
Liv Byrkjeland 

 

Når vi opnar opp og fjernar skog og kratt blir det betre lystilhøve for andre artar. Særskilt har 
einstapen kome kraftig fram på Vingeneset (Kvamme og Helle 2015). Sauene et ikkje 
einstapen og unngår slike område. Derfor har vi dei siste åra brukt mykje energi på å fjerne 
han. Einstapen blir slått med kantklippar og ljå. Han må slåast tidleg på sommaren og helst 
før han porar seg. Slår vi einstapen på riktig tidspunkt, kan han ligge på bakken utan å samle 
han i dungar. Ideelt sett bør einstapen takast ned to gongar same år, men det har vi berre fått 
gjort nokre få år. Målet er å ha minimalt med einstape på Vingeneset.  

Figur 30. Før slått av einstape på Vingeneset i 2018. Liv Byrkjeland frå SNO sliper ljåen. Foto: Birgit 
Tansøy 

 

Den mekaniske vegetasjonskjøtselen går elles ut på å fjerne høgvaksen lyng ved bergflatene 
og til å ta vekk einer både i Vingen og på Vingeneset. I Vingen fjernar vi òg tistlar. Sauene 
beitar ikkje på tistlar, og utan mekanisk fjerning vil tistlane spreie seg. Dersom vi fjernar 
tistlane før blomstring, treng vi ikkje fjerne dei frå bakken. Vi samlar likevel avkutta tistlar 
innanfor publikumsområdet slik at det ser rydding ut. Tistlane som vi samlar, kastar vi inn 
mellom og bak store steinblokker ned mot sjøen. Målet er å ha minimalt med tistlar i Vingen.  

Figur 31. SNO er gode medhjelparar i skjøtselsarbeidet i Vingen. Her er dei i gong med å tynne osper 
på Vingeneset. Foto: Birgit Tansøy 

 
Skjøtsel av veiter og hellegangar langs publikumsløypa 
Opne veiter (dreneringsgrøfter) gror gradvis att om dei ikkje vert reinska jamleg. På Vingen-
terrassen er det veiter som ligg delvis opne og dekt med stein og torv. Konsekvensen med 
dårleg vedlikehalde veiter er at fuktområde gradvis breier seg utover og planter som likar 
fuktig jordsmonn etablerer seg langs veitene. Sau og geit likar ikkje å beite i våte område, og 
beitetrykket vert derfor ikkje like godt. Veitene må derfor jamleg reinskast for groe og greiner 
som tettar igjen avrenninga. Her må ein vere merksam på arkeologisk materiale. Det samlar 
seg i tillegg plast og avfall som blir skylt i land frå sjøen. Vinden tar vidare fatt i plasten og 
kastar han vidare opp på land. Plasten har ein tendens til å bli liggande bak steinar og groper 
der det renn vatn.  

Når det gjeld steinhella/kloppa som vart lagt over den opne veita sør for Vatnet på 1990-
talet, må også den jamleg vedlikehaldas. I 2021 retta SNO kloppa opp slik at hella no ligg 
stødig. Hellegangane i starten av turløypa og ved fotenden av Brattbakken, må skjøttast for 
grasvekst slik at dei er synlege. 



62   

 
Figur 32. Kloppa sør for Vatnet etter SNO sitt vedlikehaldsarbeid i 2021. Foto: Tom Dybwad 

 
 

Avfall 
Problematikk med avfall på avvege, har auka på dei seinare åra. Avfallet kjem med sjøen og 
vinden og samlar seg i strandkanten og på land mellom steinar. Ofte finn vi avfall langt opp i 
Urane, Bak Vehammaren og i Hola. Minst ein gang per år plukkar vi avfall i heile 
Vingenområdet.  

Vi har òg kontakt med Skjærgårdstjenesten ved Fjordane friluftsråd som kan og som har 
hjelpt til med å plukke og hente oppsamla boss.  

Presenningar av plast som blir brukt til tildekking av bergflater vil etter som åra går, løyse seg 
opp til mikroplast. Dersom vi skal halde fram med tildekking, må presenningar vi brukar 
overvakast og skiftast ut når dei blir dårlege. Det gjeld òg presenningar som er dekt med 
torv. Også denne plasten vil løyse seg opp etter som åra går.  

Figur 33. Vi ynskjer i sin heilskap å fjerne skjemmande plastikk som løyser seg opp, og som er brukt til 
å dekke til bergflater og steinar med figurar på i Vingen. Foto: Birgit Tansøy 

  

I tillegg ligg det framleis rester etter restaureringsprosessen rundt det nye naustet i 
Vingentunet, spreidd rundt bygget i form av knuste og halve takstein. Her bør det ryddast. 

Avfall knytt til fiske i Vingepollen er viktig å rydde opp etter kvart. Dette er det brukarane av 
fiskeutstyret som skal gjere etter kvart som fisket er ferdig. Det skal ikkje ligge skjemmande 
plastikrøyr, blåser eller tau som ikkje er i bruk i Vingepollen.  

 

 

Figur 34. Døme på fiskereiskap som ligg i Vingepollen og som skal fjernast når det ikkje er i bruk. 
Foto: Birgit Tansøy 

Lyngbrenning på Vingeneset 
På Vingeneset har vi hausta ei rekke erfaringar knytt til beite/ikkje beite. Opphøyr av fast 
beiting og fjerning av vegetasjon, dekte på kort tid neset med ein tett vegetasjon samtidig 
som pH-verdiane viste seg så lave at desse er skadelege for berget. For å forsøke å snu 
denne tendensen har vi forsøkt å skape betre vilkår for beitedyr gjennom rydding av 
vegetasjon samt lyngbrenning.  

Vi starta opp med organisert lyngbrenning på Vingeneset i 2013, og har forsøkt å 
gjennomføre den kvart år. Det er lagt vekt på å gjere dette innanfor det lovlege tidsrommet 
for open eld i utmark, mellom 15. september og 15. april. Gjennom det tiåret som har passert 
er det berre fire gongar at det har vore vellukka. Faktorar som tid/ressurs, at det er tørt nok 
og at vêrtilhøva er gode spelar inn for at alt skal klaffe. Lyngbrenninga må skje om vinteren 
når det er frost i marka og i god tid før 15. april. Nasjonal koordinator Mons Kvamme 
tilknytta Lyngheisenteret har vore med på lyngbrenninga i lag med Universitetsmuseet, lokale 
ressursar og beitehaldar. Målet med lyngbrenninga er å få ned den høge lyngen og få fram 
betre grunnlag for grasvekst og blåbærlyng som sauene likar. I tillegg er det eit mål å gjere 
jordsmonnet mindre surt som igjen er meir gunstig for både berg og bergkunst. På førehand 
er det klipt lyng inntil bergflatene der det er bergkunst, slik at lyngbrenninga kan styrast unna 
dei områda. Dette er å lage såkalla branngater for å styre brenninga dit ein vil. Det er eit mål 
å gjennomføre lyngbrenning ein til to gongar vinterhalvåret. 

 

 

Figur 35. Frå lyngbrenninga på Vingeneset april 2023. Foto: Birgit Tansøy 

Vedlikehald av andre installasjonar  
Det er vêrbitt i Vingen. Derfor vil alt som kjem opp av byggverk krevje mykje vedlikehald.  

Trapp 
Trappa som går opp til «bak Vehammaren» er glatt når det er vått. Trappa er berre i bruk i 
samband med den årlege vegetasjonsskjøtselen, Universitetsmuseet sitt arbeid med 
bevaring av bergflatene og i samband med utvida ekstraturar der ein har god tid til å gå opp 
til Vehammaren. Spørsmålet er om trappa skal vedlikehaldas, eller om ho skal fjernast når ho 
ikkje lenger er tilrådeleg å gå i? Er trappa berre eit forstyrrande element som bør 
fjernast? Tilretteleggingar mistar funksjonen sin når dei ikkje lenger er i bruk. Den lange 
trappa opp til Bak Vehammaren er kanskje eit slikt døme.  

Beitegjerdet på Vingeneset må haldast ved like jamleg slik at sauene ikkje går ut av området.  

 

Figur 36. Grinda inn til Vingen frå Vingelven krev jamleg vedlikehald. Foto: Tom Dybwad. 
 

Det er òg eit gjerde med port som kryssar stien mellom Vingen og Vingelven som må haldast 
ved like. 

  

Kaia – tilstand og bruk  
Forvaltinga og besøkande er avhengig av å ha ei funksjonell kai.  

Kaier med rutestogg skal normalt halde same kvalitetsstandard som ved oppstartsdato, trekt 
i frå normalt slit og elde.  

Skyss har gjennomført ein tilstandsrapport der det er kartlagt behov for ny leider, bytte av 
fendring samt fullstendig ombygging av landkar/pælar (berekonstruksjonen er opphavleg frå 
1978/79). I tilstandsrapporten er det anbefalt at kaia berre vert belasta med persontrafikk 
fram til rehabilitering. Sidan konstruksjonen til kaia er svak, er det problematisk å legge til 
med spring.  

Slik kaia er utforma i dag, opplever fleire vanskar med å komme seg opp på kaia ved fjære 
sjø. Særskilt om ein har med seg mykje utstyr. Det er ein spinkel leider/stige til å klatre i. Men 
for mange verkar leideren utrygg.  

Bildekka som er brukt til fendring verkar skjemmande og er heller ikkje miljøvenlege.  

I planperioden er det viktig å avklare omfang av nødvendig utbetring av kaia. 

Inntil rehabiliteringa er ferdig, skal det utarbeidast retningslinjer for korleis båtane kan legge 
til for å unngå slitasje/skade. 

Kaia skal vere tilpassa terreng og miljø. Materiala som vert nytta skal vere miljøvenlege.  

 
Figur 37. Kaja i Vingen krev jamleg vedlikehald. Nødvendige utbetringar må avklarast i planperioden. 
Foto: Birgit Tansøy 

 

Bruk av Vingebu i samband med publikumsbesøk 
Vingebu har det einaste tilgjengelege toalettet innanfor publikumsområdet. I planperioden 
skal det etablerast rutine for vask av toalettet.  

 

Skilt som informerer om områdefredinga 
Det er oppført tre forbodsskilt som informerer om områdefredinga i Vingen;  Eitt på kaia, eitt 
på ytterveggen til hustufta på Vingeneset og eitt A3-skilt som heng på naustveggen i 
Vingentunet.  

Forbodsskiltet på kaia og på Vingeneset frå 2003 vart skifta ut med eit nytt skilt i 2020 der 
teksten og logoen er modifisert. Det er brei semje i Vingenmøtet om at forbodsskilta er 
nødvendige for å varsle folk som kjem med båt at det ikkje er lov å legge til, eller gå i land i 
Vingen. Skilta skal ha jamlege tilsyn og skiftast ut ved behov.  

 

Berekraft – skjøtsel og oppsyn  
Den seinare tida har vi mellom anna på Vingen-møta drøfta om nødvendig skjøtsel og 
oppsyn i større grad kan gjennomførast av lokallag. Dette vil kunne representere ein meir 
kortreist ressurs. I dag er det slik at ein svært viktig faktor for forvaltinga av Vingen er 
beitedyr som held vegetasjonen nede og som skyssast inn og ut av området med båt. 
Beitedyra har behov for regelmessig oppsyn. Det viser seg at dei ofte trekk vekk frå 
publikumsområdet for å finne betre beite, eller fordi dei vert skremt av folk i samband med til 
dømes den årlege dugnaden, eller omvising av besøkande. Følgjeleg må sauene ofte lokkast 
tilbake til beiteområdet. At det ikkje lenger er fastbuande i Vingelven og eit dagleg oppsyn, er 
også eit tilhøve som gjer at området hyppigare bør sjåast etter, noko eit lokallag kan bidra 
med. Eit meir lokalbasert oppsyn med fullmakter til å utøve fleire praktiske 
skjøtselsoppgåver er interessant å fortsette å drøfte. Gjennom Verdiskapingsprogrammet 
kan det kanskje leggast til rette for tilpassa løysingar som kan bidra til ein meir berekraftig 
kortreist skjøtsel av området.  

Figur 38. Typisk utstyr etter ferdig vegetasjonskjøtsel på Vingeneset. Her frå 2019. Foto: Birgit Tansøy 

8. Formidling av Vingen  
Publikumsområdet 

 

Figur 39. Biletet illustrerer nokre av stadnamna som er brukt i teksten. Raud stipla linje markerer 
publikumsområdet. Dronefoto: Ragnhild Egeland Torp. Illustrasjon: Birgit Tansøy 

 

Områdefredinga legg opp til at publikum etter dispensasjon har tilgang til eit avgrensa 
område i Vingen der dei kan sjå eit representativt utval helleristningar, kulturlandskapet og 
kulturminne frå nyare tid.  

Storleiken på publikumsområdet og kva for helleristningslokalitetar som har vore vist 
(Auestad 1981:7, Mandt og Riisøen 1996, Wriggelsworth 2002:92), har stort sett lege fast frå 
1990-talet og fram til i dag. Den største forskjellen er at turen opp til og bak Vehammaren er 
tatt vekk frå den ordinære turløypa. Det skuldast i hovudsak at denne turen er bratt og ulendt. 
Men når det er tid til det gir rammeløyvet frå fylkeskommunen guidinga moglegheit til å ta 
med seg publikum opp til Vehammaren, fram til Brattbakken og bort til Kålrabisteinen. 
Kålrabisteinen ligg utanfor det definerte publikumsområdet.  

Figur 40 viser turløypene fram gjennom åra. Med nokre variasjonar har dei stort sett lege fast innanfor 
publikumsområdet. Blå løype er den ruta som er i bruk i samband med guidinga i dag. Svart stipla 
strek viser avgrensinga av publikumsområdet. Illustrasjon: Birgit Tansøy 

 

Tilretteleggingar i publikumsområdet - historikk 
I første del av 1980-åra vart fleire av tilretteleggingstiltaka i skjøtselsplanen for Vingen 
landskapsvernområde (Auestad 1981) sett i verk. Forutan trappa opp til Vehammaren og 
trappa opp til Bak Vehammaren, vart det òg sett opp gangbru til Brattbakken. Det vart 
etablert ein gangsti i den vestlege delen av området. Fleire av bergkunstfelta i den vestlege 
delen vart måla opp og det kom opp opplysningsskilt ved kaia.  

Figur 41. På 1980-talet vart det sett opp ei tretrapp like under Vehammaren ved raud pil (fjerna i 
1996/97). På 1990-talet sette ein opp ei litt lenger trapp opp til «Bak Vehammaren» og utkikkspunkt. 
På den tida sto det ei enkel hytte/brakke som museet brukte i samband med feltarbeid. Etter eit ras, 
der fleire steinar fall ned mot hytta, vart brakka fjerna. Foto: Birgit Tansøy 

 

I tillegg vart det lagt ned steinheller i starten av turløypa og ved fotenden av Brattbakken 
(Auestad 1981). For å styre ferdselen betre og gjere turen over elva frå Vatnet som renn 

gjennom publikumsområdet enklare, vart ei helle/kloppe 
lagt over elva i 2003 (Wriggelsworth 2002:54).  

 

 

Problemstillingar knytt til 
tilretteleggingane 
Ein del tilretteleggingar har hatt gode intensjonar, men 
kanskje ikkje fungert som tenkt. I tråd med skjøtselsplanen 
frå 2002 fjerna fylkeskommunen i samarbeid med 
Universitetsmuseet i Bergen nokre pil-skilt i 
publikumsområdet, fordi dei vart oppfatta som 
forstyrrande. På 1990-talet blei også trappa framanfor 
Vehammaren og treplattforma framanfor Brattbakken 
fjerna. Samstundes plasserte fylkeskommunen ut ni stk. 
«trakk forbode»-skilt i publikumsområdet mellom Ved 
Vatnet og Leitet, etter mønster av skilting i Alta, også i tråd 
med skjøtselsplanen frå 2002. Intensjonen var å styre 
ferdselen betre (Wriggelsworth 2002:54-55). På skilta er 

Figur 42. Steinheller ved Brattebakken som er ein del av 
publikumsløypa. Foto: Birgit Tansøy

det avbilda ei fotsole med ein strek over. Skilta sto spreidd rundt omkring i 
publikumsområdet ved bergflater eller enkeltsteinar med bergkunst.  

 

 

Figur 43. Trakk-forbodsskilta som sto ute i terrenget innanfor publikumsområdet. Skilta vart fjerna i 
samband med vegetasjonsskjøtselen i 2021. Foto: Birgit Tansøy 

 

Etter kvart har det vore brei semje på Vingen-møtet om at trakkforbod-skilta ikkje har noko 
funksjon, men at folk tvert om opplevde skilta som forstyrrande element. Ferdselen i 
publikumsgruppene er avgrensa til rundturen og vert styrt gjennom omvisinga. Fotsåleskilta 
verka derfor overflødige. I samband med vegetasjonsskjøtselen i 2021 fjerna vi derfor skilta. 

 

Formidling i Vingen frå 2001 til 2023 
I kraft av at fylkeskommunen i Vestland er regional kulturminnemynde, har fylkeskommunen 
gitt Bremanger kommune dispensasjon frå freding og fredingsføresegner til å ha ansvar for 
guidinga og logistikken kring den. Dette er i tråd med Forvaltingsplanen for Vingen frå 1996 
(Mand og Riisøen 1996:29) og skjøtselsplanen frå 2002 (Wriggelsworth 2002:46-47). Sidan 
2015 har kommunen hatt treårige rammeløyve for å gjere logistikken kring guidinga enklare 
å administrere. Løyvet inneber at kommunen kan ha tre turar i veka innanfor 
publikumsområdet. Dette for å sleppe alle enkeltvedtaka om turar utanom dei faste turane 
med Kystvegekspressen. Rammeløyvet opnar opp for ei utvida omvising. Det vil seie at når 
det er tid til det kan Publikumsløypa utvidast til også å gjelde Kålrabisteinen, Brattbakken og 
Vehammaren. Erfaringa med å gje kommunen rammeløyve, har fungert godt.  

Figur 44. Guiding av publikum gjennom publikumsområdet. Foto: Ann Irene Myrheim 

 
Etter områdefredinga vart fastsett i 2001 har om lag 100 personar besøkt Vingen årleg. Dei 
åra 5.- og 6.-klassingane i Bremanger kommune kjem, doblar talet seg til omlag 200 
personar. Skulen har dei siste ti åra besøkt Vingen annakvart år. I korona-året 2020, då alle 
nordmenn skulle ha Noregsferie, såg vi at besøkstala steig vesentleg i Vingen òg, sjølv om 
skuleklassane ikkje kom. Alle dei faste fredagsrutene i sesongen var fullbooka, noko vi ikkje 
har opplevd tidlegare.  

Sidan det vart starta opp med organisert guiding i kommunen sin regi, er det hovudsakleg ein 
dag i veka med Kystvegekspressen som har vore brukt i perioden juni og ut august. 
Kommunen søker avdeling for Kollektiv og transport, Skyss, i Vestland fylkeskommune i april 
kvart år om rutestogg i Vingen for sesongen.  

I dei seinare åra har det vore fast opplegg med Kystvegekspressen (Florø – Måløy t/r) på 
fredagar. For å sleppe usikkerheit kring bestillinga, bør det utarbeidast ein avtale mellom 
Bremanger kommune og Skyss som sikrar at rutetilbodet ligg fast.  

Figur 45. Ein av dei faste fredagsturane med Kystvegekspressen frå Florø og Smørhamn til Vingen. 
Foto: Ann Irene Myrheim 

 

I samarbeid med Universitetsmuseet i Bergen utarbeidde fylkeskommunen, med stønad frå 
Riksantikvaren, ein informasjonsfaldar om Vingen i 2003: «Bergbileta i Vingen», i tråd med 
skjøtselsplanen frå 2002 (Wriggelsworth 2002:46). Faldaren har kommunen brukt å dele ut til 
besøkande i samband med guidinga. Den gir ei kort oversikt over helleristningane i Vingen og 
den er omsett til engelsk og tysk. Særskilt eldre likar å få med seg brosjyra heim. Det har ved 
fleire høve vore ynskjeleg å utarbeide ein ny og oppdatert versjon der fleire tolkingar er med. 
Dette har ikkje fylkeskommunen og Universitetsmuseet hatt tid til. Då lageret gjekk tomt i 
2018 valde fylkeskommunen derfor å trykke opp att dei same brosjyrane i 2000 eksemplar.  

 

Problemstillingar knytt til båttransport og organiserte turar til 
Vingen 
Guidinga varer i underkant av ein time. Dersom båten skal stogge i Hennøystranda på veg 
inn, blir det berre 45 min til guiding. Tilbakemeldingar frå omvisarar, er at tida ein har til 
rådvelde er knapp. Fleire ynskjer å vere lenger i Vingen. Guidane meiner likevel kommunen 
leverer eit godt produkt. 

Turane går frå sør: Florø/Bremangerlandet/Leirgulen. Det er ynskje om eit rutetilbod frå nord.  

Kommunen organiserer i tillegg eigne pakketurar utanom Kystvegekspressen, der dei står 
friare med tanke på gruppestorleik, startpunkt, dag og lengd på omvisinga. Pakketurane er 
eit dyrare tilbod enn med Kystvegekspressen, men kan ha startpunkt frå nord. Kommunen 

opplev stadig press frå næringsdrivande som ynskjer å ta del i guidinga i Vingen. Ofte er det 
oppslag i lokalavisene om det låge besøkstalet i Vingen og kva som må til for å få opp 
publikumstalet. Berekraftig turisme er ikkje nødvendigvis ein tanke som er lett å selje inn.  

Folk får beskjed når dei kjem at det ikkje er lov å gå utanom løypa, eller å trakke på berg eller 
store steinar. I tillegg får dei beskjed i samband med bestillinga av turen at på grunn av 
beitande sauer i området, er det ikkje er lov å ha med hund.  

I rammeløyvet fylkeskommunen har gitt til Bremanger kommune dei siste 15 åra, er det lagt 
opp til tre turar i veka i sesongen. På kvar tur kan det vere opp til to guidar per tur med 20 
personar kvar guide i veka i perioden frå 15. april til 15. september. Det vil seie at 
rammeløyvet legg til rette for at det kan vere 42 personar, inkludert guidar, i Vingen samtidig. 
I dei tilfella blir publikum delt opp i to, slik at første gruppa startar med informasjon på kaia, 
medan den andre gruppa får omvising i publikumsområdet. Vi har likevel erfart at det sjeldan 
er behov for to guidar. Bruk av to guidar skjer kanskje berre ein eller to gongar gjennom ein 
sesong. Gjennom dei siste 20 åra med tilrettelagt guida turar, har det sjeldan vore meir enn 
150 personar i Vingen gjennom ein sommarsesong. Likevel er det ei kjensgjerning at auka 
omtale om Vingen og landskapet ikring, kan føre til auka press om besøk til Vingen. Via 
Ferrata på austsida av Hornelen er bygd ut. Etablering av Hornelen og Ålfotbreen som 
nasjonalpark og auka marknadsføring av Bremanger som reisemål generelt, er med på å 
skape auka interesse for å komme til Vingen.  

Tilbakemeldinga frå guide i Vingen er at det kan vere vanskeleg for alle å høyre kva guiden 
fortel og dermed halde på fokuset til 20 personar. Ein måte å løyse dette på er å redusere 
talet besøkande per guide. Skjøtselsplanen frå 2002 (Wriggelsworth 2002:53) føreslår maks 
10 personar per omvising. Men dersom det blir for få personar som kan besøke Vingen, vil 
turopplegget til kommunen gå i underskot. Kommunen ynskjer derfor å oppretthalde 20 
personar per guide.  

I 2002 var det vanleg med organiserte fotturar frå Svelgen til Vingen to dagar i veka som 
kommunen organiserte. I føresegna til områdefredinga knytt til turgåing, står det også at 
turstien mellom Vingelven og Vingen kan nyttast som tilkomst når publikumsområdet i 
Vingen er open. Denne praksisen er ikkje noko vi har vidareført i dag. Det er heller ikkje ei 
ordning vi ynskjer å starte opp igjen med. Erfaringar med fotturar over fjellet, er at vi mistar 
kontroll over besøkande. Fylkeskommunen har gitt enkeltdispensasjonar til mindre 
turgrupper, føreset at dei enten har med seg ein godkjend guide på turen, eller at dei møter 
ein guide på kaia i Vingen til ei bestemt tid.  

 

Formidling i Vingen 2023-2033 
Omvisinga i Vingen skal vere berekraftig og i tråd med Stortingsmelding nr 16 (2019-2020). 
Besøk i Vingen skal skje på premissa til det unike og flotte kulturminneområdet vi ynskjer å 
vise. Opplevinga av bergkunsten i Vingen i lag med fleire skal gje auka kjennskap til 
førhistoria på ein praktisk og realistisk måte og slik fremje helse og livskvalitet for alle. 
Rutetrafikken skal etter kvart elektrifiserast og vil med dette redusere utslepp. Målsettinga 
vår er i tråd med FN sine berekraftsmål nr. 3 – god helse og livskvalitet, nr 4 - god utdanning 
og nr. 10 – redusere ulikskap i og mellom land.  

I planperioden ynskjer vi å halde på avgrensinga av publikumsområdet slik Ingvild Auestad 
(1981) først skisserte det på 1980-talet og slik som føresegnene til områdefredinga legg opp 
til. Turløypa slik ho er lagt i dag, styrer ferdselen og har meir enn nok å vise av figurmotiv 
innanfor den tidsramma som er til rådvelde.  

Erfaringa med guiding gjennom 20 år er at marka toler publikumsmassen vi har i dag utan at 
det er behov for å «verne» terrenget noko meir mot slitasje. Samstundes ser vi at det ikkje er 
tilrådeleg med fleire turistar inn til Vingen enn det vi har i dag. For mykje trakk kan føre til 
synlege spor i terrenget og at vi mistar kontroll over kvar folk går.  

Talet besøkande og kva som er berekraftig, med tanke på spor etter trakk i terrenget, må 
derfor vurderast på Vingenmøtet frå år til år. Det er ikkje tilrådeleg med 40 besøkande i 
Vingen tre dagar i veka gjennom heile sesongen. Men på enkeltdagar, når det er fint vêr eller 
ved særskilde høve og med god organisering av publikummet, går det greitt å vere 40 
personar totalt innanfor publikumsområdet når gruppa blir delt i to. Den eine gruppa på 20 
personar får generell informasjon på kaia, medan den andre gruppa får omvising i 
publikumsområdet. Og så byter gruppene med kvarandre.  

For å sikre at alle får med seg kva som blir sagt på omvisinga er ei løysing å utstyre publikum 
med øyretelefonar. Bruk av øyretelefonar sikrar at alle får med seg beskjedar og innhaldet i 
omvisinga. 

 

Figur 46. Publikum i samband med omvisning i Vingen. Foto: Birgit Tansøy 

I denne planperioden tilrår vi derfor at rammeløyvet held fram med å gje same løyve til maks 
20 personar per guide, og maks to guidar på same tur. Slik praksisen er no, vil det seie at det 

vanlegvis ikkje er meir enn 24 personar på omvising i Vingen samstundes tre dagar i veka 
gjennom publikumssesongen. Men ved behov, kan det vere to guidar med kvar sine 20 
personar samstundes. 

Vidare skal ansvarleg i kommunen styre logistikken og opplæringa kring besøk og omvising. 
I tillegg skal ansvarleg i kommunen passe på at guidinga held seg innanfor rammeløyvet 
som er gjeve. Kommunen kan gje opplæring til guidar som ikkje er kommunalt tilsette, men 
det er kommunen som er ansvarleg for at vilkåra i rammeløyvet vert følgt.  

 

Formidling utan fysiske spor 
Skjøtselsplanen frå 2002 (Wriggelsworth 2002:46, 53-54) drøftar problematikken kring 
tilrettelegging. Planen argumenterer for minst mogleg skiltbruk i publikumsområdet, eller å 
innføre andre synlege inngrep i landskapet. Tanken er at dei som reiser til Vingen i størst 
mogeleg grad skal få munnleg informasjon. Dette føreset at guidane har eit oppdatert 
kunnskapsgrunnlag. Formidlingsevna er viktig. Vi må derfor legge inn innsatsen i å bruke 
meir tid på å kvalitetssikre informasjonsmaterialet som guidane brukar i formidlinga si. Det 
same gjeld for skulebesøka. Vi må sørge for at skulen og lærarane har det 
undervisningsmateriellet dei treng for å sikre god kunnskapsoverføring. Det er kommunen 
sjølv som er ansvarleg for opplæringa til guidar og skulen, men Universitetsmuseet i Bergen 
må i større grad inn og sikre at opplæringa er god. 

Det skal vere minst mogeleg terrenginngrep som til dømes å etablere tilrettelagde stiar med 
grusgang/heller/ramper. Dette er forstyrrande element som øydelegg opplevinga av det 
opne steinalderlandskapet og «naturens kolossalmuseum» vi ynskjer å formidle. Hellene 
som vart lagt ned i starten av turløypa (heller henta opp frå fjæra) og ved fotenden av 
Brattbakken er nøye planlagt for at dei ikkje skal vere dominerande (Auestad 1981). Det har 
ikkje vore ynskjeleg å legge opp til ein synleg sti med heller (Wriggelsworth 2002:48), og 
denne haldninga er ikkje endra i denne planperioden.  

Vi ynskjer vidare å oppdatere informasjonsfaldaren om Vingen, gjerne i kombinasjon med å 
gjere han digital. Fordelen med digitale løysingar er mellom anna at kunnskapsnivået kan 
graderast.  

Det er brei semje i forvaltinga at vi bør opprette ei felles nettside der forvaltinga kan legge ut 
informasjon knytt til Vingen. Statsforvaltaren i Vestland kan til dømes opprette ein eigen 
portal for Vingen landskapsvernområde lik dei andre nettportalane for verneområda i fylket. 
Der kan referata etter forvaltingsmøta ligge, samt forvaltingsplan og forvaltings- og 
skjøtselsplanen for Vingen helleristningsområde. Dersom det er oppdaterte nyhendesaker, 
kan vi også legge det ut på denne nettsida. 

 

Formidling og verdiskaping 
Forvaltinga ynskjer å formidle Vingen ut til folk utan å legge auka press om fleire besøkande i 
Vingen. Ved å etablere eit senter lokalt kan folk lære meir om helleristningar i Noreg generelt, 
og setje det inn i ein større samanheng. Eit besøkssenter kan òg skape auka interesse for 
Vingen ved at ein kan vise området utan å fysisk vere i helleristningsområdet. Dette er òg i 
tråd med Vestland fylke si satsing på berekraftig reiselivsutvikling der lokal verdiskaping er 

viktig (jf. Temaplan reiseliv i Vestland 2023-2025) og FN sitt berekraftsmål 11 – gjere byar og 
lokalsamfunn inkluderande, trygge, robuste og berekraftige. Vingen skal vere positivt for 
lokalsamfunnet ved at kulturminneområdet gir synergieffekt på fleire plan og på denne 
måten inspirere til innovasjon og nytenking.  

Etablering av eit slikt formidlingssenter har vore ynskjeleg frå kommunen si side i fleire år. 
Det er òg omtalt i føresegna knytt til områdefredinga. I 2001 hadde Bremanger kommune 
ynskje om eit visningssenter ved Skatestraumen, noko som Riksantikvaren var positiv til for 
å redusere presset i samanheng med turisme i Vingen (Riksantikvaren 2001). Kommunen 
har vidareført ynskje om opplevings- og visingsenter for ulike aspekt ved historia frå 
steinalder til vikingtid i handlingsdelen til Kulturmiljøplanen for Bremanger kommune 2020-
2030. Bremanger kommune har per i dag ikkje starta opp dette arbeidet, men vi ser føre oss 
at arbeidet med å få til eit slikt senter kjem i gang innanfor planperioden. Dersom Hornelen 
og Ålfotbreen blir etablert som nasjonalpark, vil det vere aktuelt å kombinere visingssenteret 
for bergkunst med formidling av natur- og landskapsformidling. Det er Bremanger kommune 
i lag med lokalt næringsliv som må drive prosessen fram. 

Virtuelle vingen  
Virtuelle Vingen (https://www.virtuellevingen.no/) initiert av Universitetsmuseet i Bergen, er 
basert på omfattande fotodokumentasjon til å lage høgdefinert fotogrammetri og 
georefererte 3D-modellar. Arbeidet med å gjere Vingen tilgjengeleg virtuelt er eit pågåande 
arbeid. Målet med prosjektet er å skape ein virtuell modell av Vingen – Virtuelle Vingen - slik 
at området og helleristningane er tilgjengelege på nett for alle. Prosjektet er støtta av 
Riksantikvaren og gjennomførast i samarbeid mellom Universitetsmuseet og Arkikon AS. 
Etter kvart som nye felt vert dokumentert, er målet å oppdatere nettsida virituellevingen.no 
slik at publikum kan følgje med på prosessen. Når dette arbeidet er ferdig kan folk reise til 
Vingen og studere dei mange bergbileta på avstand og nært utan å fysisk vere i Vingen. 
Forvaltinga håpar at denne måten å studere helleristningane i Vingen på, vil auke 
kunnskapen om helleristningsfeltet og dermed gje ei betre forståing av kor unik bergkunsten 
og landskapet kring Vingen er. Det er Universitetsmuseet i Bergen som er ansvarleg for å 
oppdatere og drifte Virtuellevingen. Prosjektet kan med fordel knytast opp til eit framtidig 
formidlingssenter.  

 

Finansieringskjelder 
Fleire av satsingsområda vi føreslår i planperioden er avhengig av ekstern finansiering som 
statlege løyvingar eller andre bidrag. Derfor er det naturlegvis knytt usikkerheit til nokre av 
tiltaka/satsingsområda vi ynskjer å jobbe med i planperioden.  

Statsforvaltar i Vestland kan søke midlar til tiltak i verneområde, kap. 1420 post 31. Frist 10 
januar. 

Vestland fylkeskommune har søkt BERG-midlar, Statsbudsjettet kap. 1429 post 70. Frist 15. 
januar. I tråd med Meld. St. 16 (2019-2020) Nye mål i kulturmiljøpolitikken arbeidar 

https://www.vestlandfylke.no/narings--og-samfunnsutvikling/bransjar-og-omstilling/reiseliv/temaplan-reiseliv/
https://www.virtuellevingen.no/

Riksantikvaren no med å fase ut bevaringsprogramma og etablere nye bevaringsstrategiar. I 
skrivande stund er det ikkje klart om Klima- og miljødepartementet sine tilskotsordningar til 
kulturmiljøfeltet vert vidareført som i dag eller om dei får ei heilt ny innretting i høve dei nye 
bevaringsstrategiane. 

Universitetsmuseet i Bergen har søkt BERG-midlar, post 1429 post 70. Frist 15. januar. Det er 
òg mogleg å søke midlar gjennom ulike verdiskapingsprogram. 

Tilskot til spesielle miljøtiltak i jordbruket (SMIL) som gjeld tilskot som fremjar natur- og 
kulturverdiane i kulturlandskapet og reduserer forureininga frå jordbruket. Den som eig eller 
leiger ein landbrukseigedom der det går føre seg jordbruksproduksjon, kan søkje tilskot. Den 
som leiger, må ha godkjenning frå eigaren. Privatpersonar og føretak kan søkje om tilskot.  

Bremanger kommune har dei siste åra sett av eigne midlar til Vingen i kulturbudsjettet sitt.  

Eventuelt overskot i samband med guidinga.   

Det kan vere aktuelt å sjå på ulike sponsormoglegheiter knytt til Svelgen kraft AS. I dag vert 
det brukt ein del midlar til utbetring av fiskeførekomstar i elvar og vatn. I tillegg har Svelgen 
kraft AS støtta utgifter knytt til fleire turlagshytter oppe i fjellområda ved kraftanlegga til 
Svelgen I og II.  

Beitinga og vakthaldet i Vingen baserer seg på ei samfinansieringsordning mellom desse 
partane og føreset at alle får statlege tilskotsmidlar: 

Partar Finansieringskjelder Kostnad 
Vestland fylkeskommune Statlege løyvingar 

(KLD Riksantikvaren) 
25 000 

Statsforvaltaren i Vestland Kap. 1420 post 31 
(KLD Mijødirektoratet 

25 000 

Universitetsmuseet i Bergen, 
UIB 

 Statlege løyvingar 
(Kunnskapsdep) 

25 000 

Bremanger kommune Kap. 1150 post 50 
(Landbruksdep) 

25 000 

Sum  100 000 
 

I samband med ulike prosjekt som kjem fram i handlingsplanen, vil det vere aktuelt å søke på 
ulike andre tilskotsordningar. Fordelinga mellom partane ligg fast i planperioden, men 
kostnadane kan variere. 

 

9. Oppsummering  
I planen har vi vist kva som skal vere retningsgivande i arbeidet med forvaltinga av Vingen 
helleristningsområde. Det gode samarbeidet som vi har hatt dei siste 20 åra mellom 
forvaltinga, grunneigarar, kommune og andre med særskilde bruksrettar, skal vi halde fram 
med også i denne planperioden. Forvaltinga skal vere berekraftig og i tråd med FN sine mål. 
Derfor har vi i planen vist at vi skal: 

Sikre god helse og fremje livskvalitet for alle, uansett alder.  
 
Oppleving av bergkunsten i Vingen i lag med fleire skal gje auka kjennskap til 
førhistoria på ein praktisk og realistisk måte og slik fremje, helse og 
livskvalitet. 

 

Sikre, inkluderande, rettferdig og god utdanning og fremje 
moglegheiter for livslang læring for alle.  
 
Vingen helleristningsområde er open for forsking og blir forska på ved 
høgskular og universitet. Alle 5.- og 6.-klassingar i Bremanger kommune reiser 
til Vingen annakvart år. Vi har som mål at flest mogeleg skal kjenne til og lære 
om Vingen.  

 

Fremje varig, inkluderande og berekraftig økonomisk vekst, full 
sysselsetting og anstendig arbeid for alle.  
 
Vingen bidreg til sommarjobbar for lokale guidar. Næringslivet lokalt kan vere 
med å gjere Vingen kjend og igjen skape nye arbeidsplassar (overnattingar på 
hotell/besøk). Eit informasjonssenter lokalt om bergkunsten i Vingen og 
kultur- og naturlandskapet vil kunne gje positive ringverknader i 
lokalsamfunnet.  

 

Bygge solid infrastruktur og fremje inkluderande og berekraftig 
industrialisering og innovasjon.  
 
Bevaring av kulturlandskapet kring Vingen kan bidra til nye måtar å tenke 
innanfor industri, innovasjon og infrastruktur som spelar på lag med 
verneinteressene.  

 

Redusere ulikskap i og mellom land.  
 
Vi ynskjer at Vingen helleristningsområde skal vere tilgjengeleg for alle. 
Allereie i dag er bergkunsten tilgjengeleg gjennom nettbaserte visualiseringar 
som www.virtuellevingen.no ved Universitetsmuseet i Bergen. Vi ynskjer å 
halde fram med denne satsinga og vidareutvikle den slik at alle får høve til å 
lære og oppleve bergkunsten i Vingen. Modellen kan vidareutviklast med 
lyd/forteljingar. På nettsida er det lagt ut fleire fagartiklar om Vingen.  
 

 

Gjere byar og lokalsamfunn inkluderande, trygge, robuste og 
berekraftige.  
 
Vi har som mål at Vingen skal vere positivt for lokalsamfunnet ved at 
kulturminneområdet gir synergieffekt på fleire plan og på denne måten 
inspirerer til innovasjon og nytenking. Vi ynskjer at Vingen 
helleristningsområde kan føre til verdiskaping.  
 

http://www.virtuellevingen.no/

Sikre berekraftige forbruks- og produksjonsmønster. 
 
I arbeidet med forvaltinga av Vingen helleristningsområde skal vi ha som mål 
å gjenbruke framfor å kjøpe nytt. I tillegg ynskjer vi å nytte mest mogleg lokale 
ressursar i arbeidet vi gjer.  

 

Handle omgåande for å motarbeide klimaendringane og 
konsekvensane av dei 
 
Vala vi tar i samband med forvaltinga av Vingen skal vere i tråd med 
klimamåla. I Vingen gjeld dette alt frå transport til Vingen, til materialbruk i 
samband med skjøtsel og bevaring. 
 

 

Verne, tilbakeføre og fremje berekraftig bruk av økosystem, sikre 
berekraftig skogsforvalting, motverke ørkenspreiing, stanse og 
reversere landforringing og stanse tap av artsmangfald.  
 
Vegetasjonsskjøtselen vi gjer i Vingen skal ta vare på kulturlandskapet og 
hindre gjengroing av helleristningsområdet. Vi har som mål at dette skal skje 
på ein berekraftig måte.  

 

Bevare og bruke hav og marine ressursar på ein måte som femjar 
berekraftig utvikling.  
 
I Vingen skal vi ta omsyn til livet i havet ved å mellom anna hindre forsøpling 
med plast og syte for at transporten til Vingen blir så berekraftig som 
mogeleg.  

 

Styrkje verkemidla som er nødvendig for å gjennomføre arbeidet, og 
fornye globale partnarskap for berekraftig utvikling.  
 
 
I forvaltinga av Vingen helleristningsområde er det viktig med godt samarbeid 
mellom offentlege institusjonar, grunneigarar og andre med bruksrettar.  

 

I handlingsplanen som høyrer til plandokumentet konkretiserer vi forslaga vi skal jobbe med i denne 
planperioden frå 2023-2033. 

